
Прадмова 

 
Практыкум па фізічнай геаграфіі Беларусі прызначаны для студэнтаў 

дзённай і завочнай форм навучання геаграфічнага факультэта 
спецыяльнасцяў 1−31 02 01 «Геаграфія» і 1−33 01 02 «Геаэкалогія». Ён 
складзены ў адпаведнасці з праграмай курса “Фізічная геаграфія 
Беларусі”. У ім прадугледжана вывучэнне асобных прыродных 
кампанентаў: нетраў і карысных выкапняў, рэльефа, клімата і надвор’я, 
рэк, азёр, каналаў і вадасховішчаў, глеб, расліннага покрыва і 
жывёльнага свету, а таксама ўзаемасувязей паміж імі, што дазваляе 
характарызаваць асобныя фізіка-геаграфічныя рэгіёны Беларусі і 
выяўляць іх сучасныя экалагічныя праблемы. 
Практыкум утрымлівае распрацоўку шэрага тыповых тэм 

практычных і семінарскіх заняткаў, геаграфічную наменклатуру, узоры 
тэставых пытанняў па асноўных раздзелах курса, а таксама практычныя 
заданні, якія студэнты будуць выконваць не толькі на занятках, але і ў 
рамках кантраліруемай самастойнай работы (КСР). 
Тэмы практычных заняткаў з’яўляюцца дадаткам да лекцыйнага кур-

са. Практыкум прадугледжвае пашырэнне і замацаванне студэнтамі 
ведаў па прадмеце, вучыць самастойна працаваць з літаратурнымі і 
картаграфічнымі крыніцамі. Дзякуючы таму, што большасць 
практычных работ з’яўляецца шматварыянтнымі, студэнты маюць 
магчымасць атрымліваць індывідуальныя заданні. 
Вялікая колькасць фактычнага матэрыяла, які ўтрымліваецца ў 

табліцах і малюнках дапаможніка, падрабязнае тлумачэнне 
патрабаванняў для выканання практычных работ, даюць магчымасць 
выкарыстоўваць практыкум для дыстанцыйнага навучання. 
Па кожным раздзеле курса прапануюцца пытанні, якія можна абмер-

каваць на семінарскіх занятках або коратка выкласці ў рэфераце пад час 
самастойнай працы. Для выканання практычных заданняў і падрыхтоўкі 
да семінараў рэкамендуюцца адпаведная літаратура, картаграфічныя ма-
тэрыялы, табліцы і малюнкі, частка з якіх прыводзіцца непасрэдна ў 
дапаможніку. 
Якасць выканання практычных заданняў, выступленні пры 

абмеркаванні пытанняў на семінарскіх занятках дазваляюць больш 
аб’ектыўна ацаніць узровень засваення студэнтамі дадзенага матэрыяла і 
фарміраваць іх выніковы рэйтынг, які з’яўляецца асновай экзаменацый-
най адзнакі. 



Для правядзення КСР па асноўных раздзелах курса прапануецца 
мінімум назваў геаграфічных аб’ектаў, якія студэнты павінны ведаць і 
паказаць на карце. Кантрольнае тэсціраванне будзе праводзіцца па кож-
най тэме з дапамогай камп’ютэрнай праграмы. У практыкум для ўзору 
ўключаны па 10 тэставых пытанняў з розных раздзелаў праграмы. Вынікі 
тэсціравання таксама будуць фарміраваць індывідуальны рэйтынг сту-
дэнта. 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 



Тэма 1. ГЕАЛАГІЧНАЯ БУДОВА 
 

Тэрыторыя Беларусі размешчана ў межах заходняй часткі Усходне-
Еўрапейскай платформы, пераважна адносіцца да Рускай пліты, акрамя 
невялікіх участкаў Украінскага шчыта і Валына-Азоўскай пліты на 
поўдні рэспублікі. На крышталічным фундаменце архейска-
раннепратэразойскага ўзросту залягае платформавы чахол рознай 
магутнасці, у складзе якога вылучаюцца адклады ад верхняга пратэразою 
да антрапагену.  
Глыбіня залягання фундамента вагаецца ад некалькіх метраў да 6 км. 

У крышталічным фундаменце выдзяляюцца наступныя структурныя 
элементы:  

• Інчукалнская структурная зона;  
• Беларуска-Прыбалтыйскі гранулітавы пояс;  
• Цэнтральнабеларуская зона;  
• Цэнтральнапрыпяцкі блок;  
• Віцебскі гранулітавы масіў;  
• Осніцка-Мікашэвіцкі вулкана-плутанічны пояс;  
• Брагінскі гранулітавы масіў. 

Фарміраванне платформавага чахла звязана з буйнымі геалагічнымі 
падзеямі, якія вызначылі характар сучаснага структурнага плана, набор 
карысных выкапняў у нетрах. Найбольш важныя з гэтых падзей: 

• перабудова структурнага плана тэрыторыі Беларусі ў байкальскі, 
каледонскі, герцынскі, кімерыйскі і альпійскі час; 

• чаргаванне трансгрэсій і рэгрэсій мора; 
• фарміраванне ў рыфейскі час Валына-Аршанскага прагіну, што 

працягнуўся праз усю тэрыторыю Беларусі з паўночнага ўсходу на 
паўднёвы захад, у межах якога потым фарміраваліся больш маладыя 
структуры; 

• вендскае зледзяненне, якое пакінула ў нетрах старажытныя марэны 
(тыліты) на значнай плошчы рэспублікі; 

• магутны вендскі базальтавы вулканізм на паўднёвым захадзе 
Беларусі, у выніку якога ўтварылася значнае па магутнасці покрыва ба-
зальтавых лаў і туфаў асноўнага саставу; 

• фарміраванне ў познім дэвоне унікальнай рыфтавай структуры – 
Прыпяцкага прагіну, да якога прымеркаваны многія віды карысных 
выкапняў; 



• познадэвонскі шчолачны ультраасноўны вулканізм на паўднёвым 
усходзе Беларусі, фарміраванне пластоў вулканічных туфаў і ўтварэнне 
трубак выбуху; 

• працяглыя эпохі кантынентальнага развіцця тэрыторыі Беларусі ў 
каменнавугальны, пермскі і трыясавы перыяды і назапашванне азёрна-
кантынентальных адкладаў; 

• унікальная мелавая фармацыя з вялікай колькасцю ў ёй крэменю, 
якая сфарміравалася ў выніку апошняй буйной трансгрэсіі мора; 

• чацвярцічныя зледзяненні, якія ахапілі ўсю тэрыторыю Беларусі і 
вызначылі геалагічны і геаграфічны стан рэгіёну. 

 
Практычная работа 

Мэта: пазнаёміцца з тэктанічнай будовай крышталічнага фундамента 
Беларусі, выявіць асаблівасці фарміравання платформавага чахла і яго 
стратыграфію, устанавіць узаемасувязь паміж тэктонікай фундамента і 
асаблівасцямі геалагічнай будовы тэрыторыі краіны. 

 
Матэрыялы: 

1. Нацыянальны атлас Беларусі. 
2. Атлас Рэспублікі Беларусь. 
3. Тэктанічная карта Беларусі. 
4. Схема тэктанічнага раянавання Беларусі па паверхні фундамента 

(рыс.1.1). 
5. Схема тэктанічнага раянавання Прыпяцкага прагіну (рыс. 1.2). 
6. Схема галоўных структурных элементаў крышталічнага фунда-

мента Беларусі ( рыс.1.15). 
7. Геалагічная карта даантрапагенавых адкладаў. 
8. Геалагічная карта антрапагенавых адкладаў. 
9. Серыя схем распаўсюджвання адкладаў розных геалагічных 

перыядаў (рыс. 1.3-1.14). 
 

Заданне 1 
 Карыстаючыся тэктанічнай картай, малюнкамі 1.1, 1.2 і 1.15 з 

дадатку 1 нанясіце на контурную карту Беларусі: 
а) асноўныя тэктанічныя структуры (дадатныя структуры - жоўтым 

колерам, пераходныя – салатавым, адмоўныя – зялёным); 
б) галоўныя разломы фундамента (чырвонымі лініямі); 
в) падпішыце пералічаныя тэктанічныя структуры.  
Заўвага – тэктанічныя структуры Прыпяцкага прагіну нанясіце і падпішыце,  

карыстаючыся рысункам 1.2. 



Структуры Усходне-Еўрапейскай платформы 
     А. Руская пліта. 

І. Беларуская антэкліза: 
1. Цэнтральнабеларускі масіў з Бабаўнянскім пахаваным выступам; 
2. Мазурскі пахаваны выступ; 
3. Вілейскі пахаваны выступ; 
4. Бабруйскі пахаваны выступ; 
5. Івацэвіцкі пахаваны выступ; 
6. Валожынскі грабен. 
ІІ. Варонежская антэкліза: 

1. Суражскі пахаваны выступ; 
2. Грамяцкі пахаваны выступ; 
3. Клінцоўскі грабен. 
ІІІ. Падляска-Брэсцкая ўпадзіна. 
ІV. Аршанская ўпадзіна: 

1. Віцебская мульда; 
2. Магілёўская мульда; 
3. Цэнтральнааршанскі горст; 
4. Чэрвеньскі структурны заліў. 

V. Прыпяцкі прагін. 
1) Паўночная зона ступеней: 

1. Рэчыцка-Шацілкаўская ступень; 
2. Чырвонаслабодска-Маладушынская ступень; 
3. Старобінская дэпрэсія. 
Б). Унутраны грабен: 

1. Зарэчынска-Велікаборская ступень; 
2. Шастовіцка-Скалодзінская ступень; 
3. Нараўляна-Ельская ступень; 
4. Петрыкаўска-Хобнінская зона пахаваных выступаў і перыкліналей; 
5. Тураўская дэпрэсія. 

VI. Дняпроўска-Данецкі прагін. 
VII. Латвійская седлавіна. 
VIII. Жлобінская седлавіна. 
IХ. Брагінска-Лоеўская седлавіна. 
Х. Палеская седлавіна: 

1. Мікашэвіцка-Жыткавіцкі выступ. 
     Б. Украінскі шчыт. 
     В. Валына-Азоўская пліта: 

1. Лукаўска-Ратнаўскі горст. 
 



Заданне 2. 
1. Карыстаючыся  картаграфічнымі матэрыяламі з Атласа Рэспублікі 

Беларусь, насценнымі картамі і прыведзенымі далей схемамі (рыс.1.3-
1.14), пабудуйце геалагічны разрэз праз тэрыторыю Беларусі па лініі: 

 
1 Лоеў - Сураж 16 Маларыта - Крычаў 
2 Лоеў – Браслаў 17 Маларыта – Езярышча 
3 Брагін – Езярышча 18 Высокае – Церахоўка 
4 Брагін – Расоны 19 Высокае – Хоцімск 
5 Ельск – Друя 20 Свіслач – Камарын 
6 Ельск – Лёзна 21 Свіслач – Ветка 
7 Лельчыцы – Езярышча 22 Сапоцкін – Лоеў 
8 Лельчыцы – Астравец 23 Сапоцкін – Касцюковічы 
9 Глушкавічы – Асвея 24 Воранава – Добруш 
10 Глушкавічы – Лынтупы  25 Воранава – Камарын 
11 Столін – Сураж 26 Горкі – Свіслач 
12 Столін – Мсціслаў 27 Горкі – Невель 
13 Астравец – Аляксандраўка 28 Лёзна – Пінск 
14 Астравец – Церахоўка 29 Лёзна – Глушкавічы 
15 Друя - Лельчыцы 30 Лёзна - Высокае 

 
Тлумачэнне да выканання задання 

Для пабудовы геалагічнага разрэзу рэкамендуюцца наступныя машта-
бы: 
гарызантальны – 1 : 1 500 000 (1 см − 15 км); 
вертыкальны – 1 : 25 000 (1 см – 250 м). 
 
А. На фізічнай карце Беларусі па лініі зададзенага геалагічнага разрэ-

зу будуецца лінія гіпсаметрычнага профілю. На профілі падпісваюцца 
буйнейшыя рэкі, азёры, араграфічныя адзінкі. 
Б. Ніжэй нулявой гарызантальнай лініі, што адпавядае ўзроўню мора, 

па ізагіпсах, якія паказаны на тэктанічнай карце Беларусі, на лініі разрэзу 
вызначаецца глыбіня залягання крышталічнага фундамента. Атрыманыя 
адзнакі злучаюцца плаўнай лініяй, і будуецца профіль яго паверхні. Мес-
цы перасячэння профілем геалагічных разломаў паказваюцца 
вертыкальнымі чырвонымі лініямі ад кроўлі фундамента, але не да дзён-
най паверхні. 
В. Па лініі геалагічнага разрэзу вылучаюцца асноўныя структурныя 

элементы будовы (рыс. 1.15) і паверхні крышталічнага фундамента (рыс. 
1.1). Яны падпісваюцца ніжэй у адпаведнасці з іх іерархічнай падпарад-
каванасцю: бліжэй да лініі паверхні фундамента падпісваюцца структуры 



другога парадку, ніжэй – першага, а пад імі – структурныя адзінкі будо-
вы крышталічнага фундамента. 
Г. Карыстаючыся картасхемай рэльефу падэшвы антрапагенавых 

адкладаў на геалагічным разрэзе будуецца лінія профілю паверхні даан-
трапагенавых адкладаў ад нулявой гарызантальнай лініі ў адпаведнасці з 
вертыкальным маштабам. 
Д. Паводле картасхем распаўсюджвання адкладаў розных геалагічных 

перыядаў (рыс. 1.3 − 1.14) на геалагічным разрэзе паказваецца магут-
насць адкладаў розных стратыграфічных падраздзяленняў, пачынаючы 
ад рыфейскіх і заканчваючы неагенавымі, ад лініі залягання 
крышталічнага фундамента знізу ўверх. Асаблівую ўвагу трэба звярнуць 
на рыфейскія і вендскія адклады ў межах Прыпяцкага прагіну, паколькі 
яны разбіты разломамі на ступені і не ўтвараюць суцэльных гарызонтаў. 
Е. Выдзеленыя гарызонты розных стратыграфічных падраздзяленняў 

размалёўваюцца ў адпаведнасці з агульнапрынятай на геалагічных кар-
тах каляровай гамай і на іх падпісваюцца індэксы геалагічных сістэм. 

 
2. Па распаўсюджванні і магутнасці адкладаў розных 

стратыграфічных падраздзяленняў устанавіце, з якімі этапамі 
тэктанічнага развіцця звязана фарміраванне адмоўных тэктанічных 
структур, што перасякаюцца геалагічным разрэзам. 
 

Пытанні для семінарскіх заняткаў 
1. Геалагічная будова крышталічнага фундамента Беларусі. 
2. Асаблівасці геалагічнага і палеагеаграфічнага развіцця тэрыторыі ў 

верхнім пратэразоі. 
3. Асаблівасці геалагічнага і палеагеаграфічнага развіцця тэрыторыі ў 

палеазоі. 
4. Асаблівасці геалагічнага і палеагеаграфічнага развіцця тэрыторыі ў 

мезазоі і кайназоі. 
5. Асаблівасці геалагічнага і палеагеаграфічнага развіцця тэрыторыі ў 

антрапагене. 
 

Тэмы рэфератаў 
1. Асноўныя этапы фарміравання і развіцця тэктанічных структур. 
2. Асноўныя генетычныя тыпы антрапагенавых адкладаў, іх састаў і 

распаўсюджванне. 
3. Гісторыя геалагічнага вывучэння тэрыторыі Беларусі. 
4. Геалагічныя разломы, неатэктанічныя структуры і рухі на 

тэрыторыі Беларусі і іх уплыў на развіццё гаспадаркі. 



5. Лагойская астраблема. 
6. Праблемы аховы геалагічнага асяроддзя Беларусі. 

 
Узоры тэставых пытанняў 

1. Якія магматычныя і метамарфічныя пароды ўваходзяць у склад 
крышталічнага фундаменту: 
а) верхняга архею; б) верхняга палеазою; в) верхняга пратэразою; г) 

кайназою; д) мезазою; е) ніжняга архею; ж) ніжняга палеазою; 8. ніжняга 
пратэразою? 

2. Якія структуры другога парадку з пералічаных ніжэй адносяцца да 
Варонежскай антэклізы: 
а) Бабруйскі пахаваны выступ; б) Брагінска-Лоеўская седлавіна; в) 

Вілейскі пахаваны выступ; г) Грамяцкі пахаваны выступ; д) Клінцоўскі 
грабен; е) Лукаўска-Ратнаўскі горст; ж) Суражскі пахаваны выступ; з) 
Магілёўская мульда? 

3. Якой максімальнай адзнакі дасягае магутнасць асадкавага чахла ў 
межах Прыпяцкага прагіну: 
а) 100 м; б) 440 м; в) 1200 м; г) 1800 м; д) 3200 м; е) 6000 м? 
4. Якія адмоўныя тэктанічныя структуры аддзяляе Брагінска-

Лоеўская седлавіна: 
а) Падляска-Брэсцкую ўпадзіну і Прыпяцкі прагін; б) Прыпяцкі 

прагін і Аршанскую ўпадзіну; в) Прыпяцкі прагін і Дняпроўска-Данецкі 
прагін; г) Падляска-Брэсцкую ўпадзіну і Аршанскую ўпадзіну? 

5. Якія стратыграфічныя падраздзяленні (серыі, тоўшчы) 
крышталічнага фундамента Беларусі адносяцца да ніжняга пратэразою: 
а) Аколаўская серыя; б) Жыткавіцкая серыя; в) Кулажынская серыя; 

г) Азёрская тоўшча; д) Прытоцкая тоўшча; е) Рудзьмянская тоўшча; ж) 
Юравіцкая тоўшча; з) Шчучынская серыя? 

6. Адклады якіх серый адносяцца да вендскіх: 
а) Бабруйскай; б) Беларускай; в) Валдайскай; г) Валынскай; д) 

Вільчанскай; е) Шэравіцкай. 
7. Якой максімальнай магутнасці дасягаюць адклады сілуру: 

а) 80 м; б) 120 м; в) 290 м; г) 410 м; д) 490 м; е) 550 м? 
8. Якую плошчу займаюць адклады дэвонскай сістэмы: 
а) каля 20 %; б) каля 30 %; в) каля 40 %; г) каля 50 %; д) каля 60 %; е) 

каля 70 %; ж) каля 80 %; з) каля 90 %? 
9. Калі тэрыторыю Беларусі альбо яе частку пакрываў дняпроўскі 

ляднік: 
а) 600 − 560 тыс. гадоў назад; б) 560 − 480 тыс. гадоў назад; в) 480 − 

460 тыс. гадоў назад; г) 460 − 320 тыс. гадоў назад; д) 320 − 250 тыс. 



гадоў назад; е) 250 − 220 тыс. гадоў назад; ж) 220 − 110 тыс. гадоў назад; 
з) 110 − 95 тыс. гадоў назад? 

 10. Якое міжледнікоўе раздзяляе дняпроўскае і сожскае зледзяненні: 
а) александрыйскае; б) муравінскае; в) налібоцкае; г) шклоўскае? 
 

Тэма 2. КАРЫСНЫЯ ВЫКАПНІ 
 

У нетрах Беларусі выяўлена больш за 5 тыс. радовішчаў карысных 
выкапняў. Сярод іх радовішчы паліўна-энергетычных рэсурсаў, агра- і 
горнахімічнай сыравіны, рудных карысных выкапняў, фармовачных 
матэрыялаў, сыравіны для прамысловасці будаўнічых матэрыялаў. Част-
ка карысных выкапняў прыстасавана да крышталічнага фундаменту, а 
частка да адкладаў платформавага чахла. 
На тэрыторыі краіны разведаны і асвоены буйны каліяносны басейн, 

радовішчы каменнай солі, нафты, будаўнічага і абліцовачнага каменю, 
шкловых, фармовачных і будаўнічых пяскоў, вогнетрывалых і цагляных 
глін, даламітаў, цэментнай сыравіны, пясчана-гравійных сумесей, а 
таксама шэраг карысных выкапняў, якія на сённяшні дзень пакуль не 
распрацоўваюцца (радовішчы жалезістых кварцытаў і тытана-
магнетытавых руд, гаручых сланцаў, бурага вугалю, рудапраяўленні ка-
ляровых металаў, рэдкіх і рэдказямельных элементаў, гіпсу, фасфарытаў, 
кааліну і інш.). 
Па стане на 2003 г. адкрыты 64 радовішчы нафты з агульнымі 

прамысловымі запасамі больш за 62 млн.т, 3 радовішчы бурага вугалю 
больш за 124 млн т) і 2 радовішчы гаручых сланцаў з прагнознымі 
рэсурсамі каля 8,8 млрд т. Агульныя геалагічныя запасы торфу 
складаюць больш за 4370 млн т.  
Металічнымі карыснымі выкапнямі тэрыторыя Беларусі забяспечана 

слаба. Вядомы 2 радовішчы жалезных руд з агульнымі запасамі каля 175 
млн т, выяўлены праяўленні рэдкіх і каляровых металаў. 
Найбольш шырока прадстаўлены хімічная сыравіна і будаўнічыя 

матэрыялы. Прамысловыя запасы калійных солей (2 радовішчы) 
складаюць каля 7 млрд т сырых солей, а каменнай солі (3 радовішчы) – 
амаль 22 млрд т. На 677 азёрах рэспублікі агульныя запасы сапрапелей 
складаюць 1,6 млрд т. З дэвонскімі адкладамі звязана 14 радовішчаў 
даламітаў, адно з якіх (Рубаўскае) мае прамысловае значэнне (каля 750 
млн т). Разведана 40 радовішчаў мелу і мергелю (каля 950 млн т), 4 
радовішчы фасфарытаў (каля 400 млн т), 18 радовішчаў тугаплаўкіх і 
вогнетрывалах глін (каля 55 млн т), больш за 220 радовішчаў цагляных і 
ганчарных глін (каля 250 млн м3), 5 радовішчаў фармовачных і шкловых 



пяскоў (67 млн т), звыш 100 радовішчаў пяскоў будаўнічых (каля 470 
млн м3) і каля 150 радовішчаў пясчана-гравійных матэрыялаў (каля 700 
млн м3). Да парод крышталічнага фундамента прыстасавана 5 
радовішчаў будаўнічага і абліцовачнага каменю. 
Падрыхтаваны да эксплуатацыі значныя запасы мінеральных водаў і 

расолаў. Гарады і сельскія населеныя пункты рэспублікі ў поўным аб’ёме 
забяспечаны прэснымі падземнымі водамі. 
Заслугоўваюць увагі вынікі пошукавых работ на алмазы, бурштын, 

золата, разнастайныя россыпы іншых карысных выкапняў.  
 

Практычная работа 
Мэта: пазнаёміцца з размяшчэннем і характарам залягання карысных 

выкапняў Беларусі, выявіць узаемасувязь паміж геалагічнай будовай 
тэрыторыі краіны і яе карыснымі выкапнямі. 

 
Матэрыялы: 

1. Нацыянальны атлас Беларусі. 
2. Тэктанічная карта Беларусі. 
3. Геалагічная карта даантрапагенавых адкладаў. 
4. Геалагічная карта антрапагенавых адкладаў. 
5. Контурная карта Беларусі. 

 
Заданне 1 

На контурную карту Рэспублікі Беларусь нанясіце буйнейшыя 
радовішчы карысных выкапняў агульнапрынятымі ўмоўнымі знакамі: 
а) гаручыя карысныя выкапні: 
нафта і спадарожны газ – Асташкавіцкае, Рэчыцкае, Вішанскае, 

Паўднёва-Сасноўскае, Паўднёва-Асташкавіцкае, Залатухінскае; 
буры вугаль – Жыткавіцкае, Брынёўскае, Тонежскае; 
гаручыя сланцы – Тураўскае, Любанскае; 
торф – Асвейскае, Бяльмонцкае, Стрэчна, Асінторфскае, Бярэзінскае, 

Туршоўка Чортава, Дзітвянскае, Гадылёва, Зарэчча, Арэхаўскі Мох, 
Ганчанскае, Воўчае Балота, Вяха Вялікая, Пціч, Ямна-Крыўскае, Дзікае, 
Стубла-Заслаўе, Выганашчанскае, Грычына-Старобінскае, Булеў Мох;  
б) металічныя карысныя выкапні: 
жалезныя руды – Аколаўскае, Навасёлкаўскае; 
рэдкія металы і рэдказямельныя элементы – Дыябазавае; 
баксіт-даўсанітавыя руды – Заазёрнае, Асташкавіцкае; 
в) неметалічныя карысныя выкапні: 
калійныя солі – Старобінскае, Петрыкаўскае; 



Каменная соль – Старобінскае, Мазырскае, Давыдаўскае; 
гіпс і ангідрыд – Брынёўскае; 
фасфарыты – Мсціслаўскае, Лабковіцкае; 
даламіты – Рубаўскае, Сар’янскае, Белькі, Аэрадром, Асінторф, 

Рэчкі, Багушэўскае; 
трэпелы і апокі – Стальное; 
каалін – Сітніцкае, Дзедаўскае; 
будаўнічы і абліцовачны камень – Мікашэвіцкае, Глушкавіцкае, 

Сітніцкае, Жыткавіцкае; 
мел і мергель – Пясчаная Гара, Каменкаўскае, Камунарскае, 

Калядзіцкае, Кабакоўска-Малецкае, Хаціслаўскае, Курпяшоўскае, 
Туроўскае, Пагаранскае; 
тугаплаўкія і вогнетрывалыя гліны – Столінскія Хутары, 

Гарадоцкае, Жураўлёўскае, Галубіца, Будкоўскае, Дуброўскае, 
Бярозаўскае; 
цагельныя і цэментавыя гліны – Гайдукоўка, Фаніпальскае, 

Лукомскае, Заполле, Падзяменскае; 
пяскі шкловыя і фармовачныя – Ленінскае, Чэцверня, 

Леніндарскае, Гароднянскае; 
пяскі будаўнічыя – Акалоцкае, Гожаўскае, Мухавецкае, Быценскае, 

Канашоўскае, Быстроўскае, Бярэзінскае, Манькавіцкае, Пясчаная Гара, 
Смаргонскае, Клыпаўшчынскае, Ніжнепалавінналогаўскае, Высокае; 
пясчана-гравійныя сумесі – Баравое, Крулеўшчынскае, Індурскае, 

Казловічы, Гара Таварная, Падстарынскае, Бамбалы, Кутоўскае, 
Скабінскае, Панізаўскае, Пліскае, Слабодскае, Наташына, Бароўскае, 
Ахоцічы, Загузскае, Прывадзіна, Стрэльскае. 

 
Заданне 2 

 1. Карыстаючыся тэктанічнай картай, картамі даантрапагенавых і ан-
трапагенавых адкладаў, карысных выкапняў, спісамі радовішчаў карыс-
ных выкапняў (гл. дадат. 2) і літаратурнымі крыніцамі, занясіце ў табл. 1 
колькасныя і якасныя паказчыкі па дзвюх тэктанічных структурах, згод-
на з варыянтамі задання:  

 
1 Валына-Азоўская пліта Латвійская седлавіна 
2 Жлобінская седлавіна Цэнтральнабеларускі масіў 
3 Брагінска-Лоеўская седлавіна Вілейскі пахаваны выступ 
4 Палеская седлавіна Віцебская мульда  
5 Варонежская антэкліза Чэрвеньскі структурны заліў 
6 Украінскі шчыт Брэсцкая ўпадзіна 
7 Бабруйскі пахаваны выступ Магілёўская мульда 



8 Паўночная зона ступеней Прыпяцкага прагіну Валожынскі грабен 
9 Унутраны грабен Прыпяцкага прагіну Мазурскі пахаваны выступ 
10 Івацэвіцкі пахаваны выступ Варонежская антэкліза 
11 Чэрвеньскі структурны заліў Украінскі шчыт 
12 Вілейскі пахаваны выступ Валына-Азоўская пліта 
13 Латвійская седлавіна Палеская седлавіна 
14 Цэнтральнабеларускі масіў Брагінска-Лоеўская седлавіна 
15 Віцебская мульда Жлобінская седлавіна 
 

Табліца 1 
Характарыстыка карысных выкапняў тэктанічных структур 

Тэктанічная 
структура 

Карысныя 
выкапні 

Геалагічныя 
адклады 

Глыбіня 
залягання 

Колькасць радовішчаў 
буйных сярэдніх малых 

2. На аснове атрыманых паказчыкаў і даных табл. 2.1 (дадат. 2), вы-

канайце аналіз асаблівасцей забяспечанасці карыснымі выкапнямі  
рэгіёнаў, якія разглядаюцца. 

 
Пытанні для семінарскіх заняткаў 

1. Класіфікацыя карысных выкапняў і іх агульная ацэнка.  
2. Гаручыя карысныя выкапні: умовы залягання і магчымасці выкары-

стання. 
3. Металічныя і вадкія карысныя выкапні: умовы залягання і 

магчымасці выкарыстання. 
4. Неметалічныя карысныя выкапні: умовы залягання і магчымасці 

выкарыстання. 
5. Экалагічныя праблемы, звязаныя са здабычай карысных выкапняў. 

 
Тэмы рэфератаў 

1. Экалагічныя праблемы, якія звязаны з разведкай і здабычай нафты. 
2. Экалагічныя праблемы, якія звязаны з разведкай і здабычай 

калійных і каменнай солей. 
3. Экалагічныя праблемы, якія звязаны з разведкай і здабычай торфу. 
4. Экалагічныя праблемы, якія звязаны з разведкай і здабычай 

будаўнічых матэрыялаў. 
5. Ацэнка забяспечанасці падземнымі і мінеральнымі водамі. 



Узоры тэставых пытанняў па тэме 
1. Якія карысныя выкапні Беларусі прыстасаваны пераважна да 

крышталічнага фундаменту: 
а) нафта; б) жалезныя руды; в) баксіт-даўсанітавыя руды; г) руды 

рэдкіх металаў і рэдказямельных элементаў; д) малібдэн-медныя руды; е) 
калійныя солі; ж) фасфарыты; з) будаўнічы камень? 

2. Да адкладаў якога перыяду пераважна прыстасаваны радовішчы 
нафты: 
а) рыфею; б) венду; в) сілуру; г) дэвону; д) карбону; е) трыясу; ж) 

юры; з) неагену? 
3. З пералічаных ніжэй выдзеліце радовішчы гаручых сланцаў: 
а) Брынёўскае; б) Петрыкаўскае; в) Асташкавіцкае; г) Любанскае; д) 

Мазырскае; е) Старобінскае; ж) Тураўскае; з)Аколаўскае? 
4. Для якога радовішча жалезных руд характэрна распаўсюджванне 

жалезістых кварцытаў? 
а) Аколаўскага; б) Навасёлкаўскага; в) Кольчыцкага; г) Рудзьмы; д) 

Шчорсаўскага;  е) Шынкаўцы? 
5. Якая з пералічаных саляносных тоўшчаў мае найбольшае прамы-

словае значэнне: 
а) эйфельская; б) ніжнедэвонская; в) верхнедэвонская; г) пермская? 
6. З пералічаных ніжэй выдзеліце  радовішчы каменнай солі? 
а) Дыябазавае; б) Давыдаўскае; в) Мазырскае; г) Жыткавіцкае; д) 

Навасёлкаўскае; е) Старобінскае; ж) Тураўскае; з) Аколаўскае? 
7. Які калійны гарызонт Старобінскага радовішча ўтрымлівае да 80 % 

запасаў калійных руд: 
а) І; б) ІІ; в) ІІІ; г) ІV? 
8. На якой глыбіні залягаюць фасфарыты ў буйнейшых радовішчах 

Беларусі: 
а) на паверхні; б) 5 – 90 м; в) 100 – 200 м; г) 200 – 600 м; д) 600 – 1000  

м; е) 1000 – 1500 м? 
9. Якая колькасць радовішчаў легкаплаўкіх глін распрацоўваецца ў 

Беларусі на сучасным этапе: 
а) 1 – 50; б) 51 – 100; в) 101 – 150; г) 151 – 200; д) 201 – 250; е)  251 – 

300; ж)  301 – 350; з)  351 – 400? 
10. Да якой групы па выкарыстанні адносяцца радовішчы металанос-

ных расолаў? 
а) гаручых;  б) металічных; в) неметалічных; г) вадкіх? 
 
 
 



Тэма 3. РЭЛЬЕФ  
 

Тэрыторыя Беларусі з’яўляецца часткай складанага 
геамарфалагічнага комплексу Усходне-Еўрапейскай раўніны і характа-
рызуецца раўніннасцю рэльефу. Абсалютныя вышыні ў яе межах змяня-
юцца ад 80 (урэз ракі Нёман на мяжы з Літвой) да 345 м (гара Дзяржын-
ская) пры сярэдняй вышыні паверхні каля 160 м. 
Амаль 75 % тэрыторыі рэспублікі займаюць раўніны і нізіны, і толькі 

чвэрць тэрыторыі – узвышшы, якія не ўсюды дасягаюць 200 м па абса-
лютных адзнаках. Араграфія і рачная сетка адлюстроўваюць агульныя 
заканамернасці тэктанічнай будовы. Адметнай рысай рэльефу рэспублікі 
з’яўляецца чаргаванне ўзвышшаў, раўнін і нізін на параўнальна 
невялікай плошчы, нераўнамернае эразійнае расчляненне, гушчыня якога 
павялічваецца ад 0,1 на нізінах да 3,5 км/км2 на ўзвышшах. 
Сучасны рэльеф Беларусі сфарміраваўся ў антрапагене дзякуючы 

пераважна экзагенным геамарфалагічным працэсам. Асноўную ролю 
сярод іх адыграла акумулятыўная дзейнасць чацвярцічных леднікоў і іх 
талых вод. Акрамя таго, на рэльеф Беларусі значны ўплыў аказалі 
эразійныя і карставыя працэсы, водныя патокі, вятры, гаспадарчая 
дзейнасць чалавека. У выніку сумесных эндагенных і экзагенных 
працэсаў на тэрыторыі Беларусі сфарміраваліся наступныя генетычныя 
тыпы рэльефу: краявыя ледавіковыя грады, марэнныя раўніны, камавыя 
масівы, лёсавыя платопадобныя раўніны, водна-ледавіковыя раўніны, 
азёрна-ледавіковыя, азёрна-алювіяльныя і алювіяльныя нізіны. Кожны з 
гэтых тыпаў рэльефу, у сваю чаргу, ускладняецца эразійнымі, эолавымі, 
суфазійнымі, біягеннымі, антрапагеннымі і іншымі формамі рэльефу. 

 
Практычная работа 

Мэта: пазнаёміцца з асаблівасцямі рэльефу і геамарафалагічным 
раянаваннем Беларусі, вызначыць залежнасць сучаснага рэльефу ад 
тэктанічнай будовы, устанавіць паходжанне асноўных араграфічных 
адзінак і асаблівасці іх будовы. 

 
Матэрыялы: 

1. Нацыянальны атлас Беларусі. 
2. Атлас Рэспублікі Беларусь. 
3. Геамарфалагічная карта Беларусі. 
4. Геалагічная карта даантрапагенавых адкладаў. 
5. Геалагічная карта антрапагенавых адкладаў. 
6. Тэктанічная карта. 



7. Схема геамарфалагічнага раянавання(дадат. 3, рыс. 3.1). 
8. Контурная карта Беларусі. 
 

Заданне 1 
1. На контурную карту Рэспублікі Беларусь нанясіце наступныя 

араграфічныя адзінкі (геамарфалагічныя раёны) згодна са схемай 
геамарфалагічнага раянавання (дадат. 3, рыс. 3.1): 
вобласць Беларускага Паазер’я: 
1. Асвейская града;  2. Заборская раўніна;  3. Гарадоцкае ўзвышша; 

4. Шумілінская раўніна; 5. Браслаўскае ўзвышша; 6. Полацкая нізіна;     
7. Суражская раўніна; 8. Свірская града; 9. Нарачанская раўніна;           
10. Свянцянскія грады; 11. Ушацкае ўзвышша; 12. Чашніцкая нізіна;    
13. Сенніцкая раўніна; 14. Лучоская раўніна; 15. Віцебскае ўзвышша;   
16. Азёрская нізіна;  
вобласць Цэнтральнабеларускіх узвышшаў і град: 
а). Заходне-Беларуская падвобласць:  
17. Гродзенскае ўзвышша; 18. Скідальская нізіна; 19. Любчанская 

нізіна; 20. Лідская раўніна; 21. Воранаўская раўніна; 22. Ашмянскія гра-
ды; 23. Вілейская нізіна; 24. Мінскае ўзвышша; 25. Крывіцкая раўніна; 
26. Ваўкавыскае ўзвышша; 27. Слонімскае ўзвышша; 28. Навагрудскае 
ўзвышша; 29. Стаўбцоўская раўніна; 30. Капыльскія грады; 
б). Усходне-Беларуская падвобласць: 
31. Верхнебярэзінская раўніна; 32. Лукомскае ўзвышша; 33. Аршан-

скае ўзвышша; 34. Горацкая раўніна; 
вобласць раўнін і нізін Перадпалесся: 
35. Высокаўская раўніна; 36. Пружанская раўніна; 37. Косаўская 

раўніна; 38. Баранавіцкая раўніна; 39. Пухавіцкая раўніна; 40. 
Цэнтральнабярэзінская раўніна; 41. Магілёўская раўніна; 42. Салігорская 
раўніна; 43. Бабруйская раўніна; 44. Слаўгарадская раўніна; 45. 
Касцюковіцкая раўніна; 46. Светлагорская нізіна; 47. Стрэшынская 
нізіна; 48. Чачэрская раўніна; 49. Свяцілавічская раўніна; 50. 
Церахоўская раўніна; 
вобласць Палескай нізіны: 
а). падвобласць Беларускага Палесся: 
51. Брэсцкая нізіна; 52. Нараўска-Ясельдзінская нізіна; 53. Ла-

гішынская раўніна; 54. Люсінаўская раўніна; 55. Слуцка-Арэская нізіна; 
56. Жыткавіцкая нізіна; 57. Вятчынская нізіна; 58. Азарыцкая нізіна;    
59. Васілевіцкая нізіна; 60. Рэчыцкая нізіна; 61. Верхняпрыпяцкая нізіна; 
62. Раўніна Загароддзе; 63. Лунінецкая нізіна; 64. Столінская раўніна;  



65. Лельчыцкая раўніна; 66. Убарць-Славечанская нізіна; 67. Мазырскае 
ўзвышша; 68. Хойніцкая нізіна; 69. Камарынская нізіна; 
б). падвобласць Украінскага Палесся: 
70. Маларыцкая раўніна; 71. Глушкавіцкі, Аляксандраўскі, Засінецкі 

ўчасткі раўнін Жытомірскага Палесся. 
 
2. Абазначце на контурнай карце межы паазерскага і сожскага зле-

дзяненняў і ўстанавіце адрозненне араграфічных адзінак паводле 
ўзросту. 

 
3. Вызначце генетычны тып пералічаных вышэй араграфічных 

адзінак і размалюйце:  
• краявыя ледавіковыя грады і ўзвышшы бэзавым колерам; 
• марэнныя раўніны – ружовым;  
• водна-ледавіковыя раўніны і нізіны – жоўтым; 
• марэнна-водна-ледавіковыя раўніны і нізіны – аранжавым; 
• азёрна-ледавіковыя раўніны і нізіны – сінім; 
• азёрна-алювіяльныя раўніны і нізіны – бірузовым; 
• алювіяльныя нізіны – зялёным.   

 
4. Вызначце залежнасць рэльефу ад тэктанічнай будовы тэрыторыі і 

ўстанавіце, якія араграфічныя адзінкі не адпавядаюць тэктоніцы. 
 

Заданне 2 
Згодна з варыянтам заданняў, параўнайце араграфічныя адзінкі, якія 

размешчаны ў розных геамарфалагічных абласцях, па морфаметрычных 
паказчыках, для чаго запоўніце табл. 2 і прааналізуйце яе: 

 
1 Заборская раўніна Гродзенскае ўзвышша Светлагорская нізіна 
2 Гарадоцкае ўзвышша Скідальская нізіна Бабруйская раўніна 
3 Шумілінская раўніна Ваўкавыскае ўзвышша Азарыцкая нізіна 
4 Ушацкае ўзвышша Стаўбцоўская раўніна Лунінецкая нізіна 
5 Свірская града Горацкая раўніна Камарынская нізіна 
6 Нарачанская раўніна Навагрудскае ўзвышша Слуцка-Арэская нізіна 
7 Лучоская раўніна Слонімскае ўзвышша Хойніцкая нізіна 
8 Азёрская нізіна Капыльскія грады Свяцілавіцкая раўніна 
9 Чашніцкая нізіна Ашмянскія грады Слаўгарадская раўніна 
10 Віцебскае ўзвышша Лідская раўніна Васілевіцкая нізіна 
11 Браслаўскае ўзвышша Бабруйская раўніна Лунінецкая нізіна 
12 Суражская раўніна Мінскае ўзвышша Стрэшынская нізіна 
13 Маларыцкая раўніна Хойніцкая нізіна Асвейская града 



14 Мазырскае ўзвышша Чачорская раўніна Рэчыцкая нізіна 
15 Пружанская раўніна Любчанская нізіна Аршанскае ўзвышша 

Табліца 2 
Морфаметрычныя паказчыкі рэльефу  

Геамарфалагічны 
раён 

Морфаметрычныя паказчыкі Характэрныя 
формы рэльефу Гарызантальнае 

расчляненне 
Вертыкальнае рас-

чляненне 
    

 
Тлумачэнне да выканання задання 

Морфаметрычныя паказчыкі рэльефу для геамарфалагічнага раёна 
разлічваюцца як сярэднеўзважаныя па картах Нацыянальнага атласа 
Беларусі (с.64 − 65). 
Гарызантальнае расчляненне вызначаецца як адносіны сумарнай 

даўжыні рачной і далінна-лагчыннай сеткі да плошчы 1 км2, 
характарызуе дзяленне рэльефу на плошчы па гарызанталі і выражаецца 
ў км/км2. 
Вертыкальнае расчляненне − розніца вышэйшай і ніжэйшай 

абсалютных адзнак на плошчы 1 км2, характарызуе дзяленне рэльефу па 
вертыкалі і выражаецца ў м/км2. 
Характэрныя формы рэльефу вызначаюцца па геамарфалагічнай кар-

це. 
 

Пытанні для семінарскіх заняткаў 
1. Агульныя рысы будовы паверхні Беларусі. Морфаметрыя рэльефу. 
2. Асноўныя фактары рэльефаўтварэння і асаблівасці іх праяўлення ў 

Беларусі. 
3. Класіфікацыя рэльефу Беларусі. 
4. Асноўныя генетычныя тыпы рэльефу і іх распаўсюджванне. 
5. Геамарфалагічнае раянаванне (паводле Л.М.Вазнячука і 

А.В.Мацвеева). 
 

Тэмы рэфератаў 
1. Гісторыя геамарфалагічных даследаванняў Беларусі. 
2. Значэнне прац А. Б. Місуны для развіцця геамарфалогіі на 

тэрыторыі Беларусі. 
3. Сувязь араграфіі Беларусі з геалагічнай будовай і тэктонікай. 
4. Развіццё рэльефу ў антрапагене. 
5. Гаспадарчая ацэнка рэльефу. 
6. Экалагічныя праблемы, якія вызваны змяненнем рэльефу ў выніку 

гаспадарчай дзейнасці. 



7. Характарыстыка рэльефу аднаго з геамарфалагічных раёнаў.  
 

Узоры тэставых пытанняў 
1. Назавіце вышыню максімальнай абсалютнай адзнакі на тэрыторыі 

Беларусі (гара Дзяржынская): 
а) 80 м; б) 94 м; в) 99 м; г) 210 м; д) 278 м; е) 312 м; ж) 345 м; з) 385 м. 
2. Якая гушчыня расчлянення рэльефу найбольш характэрна для 

раўнін: 
а) 0–0,2 км/км2; б) 0,3–0,5 км/км2; в) 0,5–1,0 км/км2; г) 1,0–2,0 км/км2; 

д) 2,0–5,0 км/км2; е) 5,0–10,0 км/км2; ж) 10,0–20,0 км/км2?  
3. Якая морфаструктура прымеркавана да вобласці карбанатных па-

род дэвону ў межах Аршанскай упадзіны: 
а) дэнудацыйная сталова-астанцовая раўніна; б) дэнудацыйная субга-

рызантальная раўніна; в) пластова-акумулятыўная раўніна; г) структур-
на-дэнудацыйная раўніна; д) цокальная раўніна? 

4. Якая таксанамічная адзінка класіфікацыі рэльефу Беларусі выдзя-
ляецца на падставе вядучага працэсу рэльефаўтварэння (гравітацыя, 
работа вод, леднікоў, ветру і інш.):  
а) група; б) клас; в) падтып; г) тып; д) форма? 
5. Якія тыпы рэльефу Беларусі, з пералічаных ніжэй адносяцца да 

гляцыяльнай групы: 
а) азёрны; б) азёрна-алювіяльны; в) азёрна-ледавіковы; г) ледавікова-

акумулятыўны; д) ледавікова-экзарацыйны; е) тэрмакарставы; ж)  
фітагенны; з) флювіягляцыяльны? 

6. Для якіх канцова-марэнных град больш характэрна ярава-балачная 
сетка: 
а) канцова-марэнных град паазерскага ўзросту; б) канцова-марэнных 

град сожскага і дняпроўскага ўзросту? 
7. Якія геамарфалагічныя працэсы адыгралі вядучую ролю пры 

ўтварэнні марэнных раўнін: 
а) акумулятыўная работа леднікоў; б) гравітацыйныя; в) карставыя; г) 

работа ветру; д) работа талых ледніковых вод; е) крыягенныя; ж) 
фітагенныя? 

8. У якой частцы Беларусі атрымалі найбольшае распаўсюджванне 
азёрна-ледавіковыя раўніны і нізіны: 
а) заходняй; б) паўдневай; в) паўночнай; г) усходняй; д) цэнтральнай? 
9. Пераважна які генезіс мае Гарадоцкае ўзвышша: 
а) канцовых марэн; б) марэнны; в) водна-ледавіковы; г) алювіяльны; 

д) азёрна-ледавіковы; е) азёрна-алювіяльны ? 



10. Якая адзінка геамарфалагічнага раянавання (паводле Мацвеева А. 
В.) выдзяляецца па тэктанічных асаблівасцях, выражаных у рэльефе: 
а) вобласць; б) падвобласць; в) раён? 

 
Тэма 4. КЛІМАТ 

 
Клімат Беларусі ўмерана цёплы, вільготны, пераходны ад марскога да 

кантынентальнага. Асноўныя яго характарыстыкі абумоўлены размяш-
чэннем тэрыторыі рэспублікі ва ўмераных шыротах, адсутнасцю буйных 
араграфічных перашкод, пераважаннем раўніннага рэльефу і адносным 
аддаленнем ад Атлантычнага акіяна. 
Гадавы прыток сумарнай сонечнай радыяцыі паступова 

павялічваецца з поўначы на поўдзень ад 3400 да 4000 МДж/м2. У гэтым 
жа кірунку павялічваецца і радыяцыйны баланс адпаведна ад 1500 да 
1800 МДж/м2. На працягу чатырох месяцаў на паўночным усходзе і трох 
месяцаў на паўднёвым захадзе радыяцыйны баланс адмоўны. 
Знаходжанне рэспублікі ва ўмераных шыротах абумоўлівае перавагу 

заходняга пераносу паветраных мас і панаванне на тэрыторыі Беларусі 
атлантычнага паветра. Летам пераважаюць паўночна-заходнія ветры, 
зімой – паўднёва-заходнія. Характэрная рыса надвор’я Беларусі − частая 
змена цыклонаў і антыцыклонаў і выкліканая імі няўстойлівасць над-
вор’я. 
Тэрмічны рэжым Беларусі вызначаецца дадатнай сярэднегадавой 

тэмпературай, якая паступова павялічваецца з паўночнага ўсходу на 
паўднёвы захад ад 4,5 да 7 оС. Зіма пачынаецца ў сярэднім з другой дэка-
ды лістапада і працягваецца да другой паловы сакавіка. Сярэднія тэмпе-
ратуры студзеня, самага халоднага месяца, павялічваюцца з паўночнага 
ўсходу на паўднёвы захад ад - 8,4 да - 4,2оС, што тлумачыцца ўплывам 
атмасфернай цыркуляцыі. Абсалютныя мінімальныя тэмпературы скла-
даюць -35 ...- 42 оС.  
Лета пачынаецца з пераходу сярэдняй сутачнай тэмпературы 14 оС 

(сярэдняя тэмпература вегетацыйнага перыяду ў Беларусі) у другой - - 
трэцяй дэкадзе мая і працягваецца да канца жніўня на поўначы – пачатку 
верасня  на поўдні. Сярэднія тэмпературы ліпеня, самага цёплага месяца, 
узрастаюць з поўначы на поўдзень ад 17 да 19,5 оС, што звязана з 
павелічэннем прытоку гадавой сонечнай радыяцыі. У пачатку чэрвеня і ў 
канцы жніўня на тэрыторыі Беларусі магчымы замаразкі. 
Агульная працягласць вегетацыйнага перыяду з тэмпературай паветра 

вышэй за 5 оС павялічваецца з паўночнага ўсходу на паўднёвы захад і 



складае 185–205 сутак. Адпаведна змяняецца і сума сярэдніх сутачных 
тэмператур за гэты перыяд ад 2400 да 2800 оС. 
Беларусь адносіцца да зоны дастатковага ўвільгатнення. Гадавая сума 

ападкаў залежыць ад рэльефу і складае ў асноўным 600−650 мм на 
нізінах і 650−750 мм на раўнінах і ўзвышшах. Максімальная колькасць 
ападкаў, звыш 750 мм, выпадае на Навагрудскім узвышшы. Іх колькасць 
даволі моцна змяняецца па гадах. У засушлівыя гады яна складае ўсяго 
350−450 мм, а ў найбольш увільготненыя − 850−1000 мм. Больш за 70 % 
гадавой колькасці ападкаў выпадае ў цёплую пару года, але ў асенне-
зімні перыяд іх працягласць у 2,5 раза большая. Сумарная колькасць дзён 
з ападкамі ў Беларусі павялічваецца з паўднёвага ўсходу на паўночны за-
хад ад 150 да 190 дзён. Зімой ападкі выпадаюць у выглядзе снегу, у 
выніку чаго ствараецца снегавое покрыва, якое можа захоўвацца ад 75 да 
125 дзён. Максімальная вышыня снегавога покрыва назіраецца ў канцы 
лютага – пачатку сакавіка і складае ў сярэднім 15−35 см. 
Па суадносінах цяпла і ўвільгатнення тэрыторыі праведзена агра-

кліматычнае раянаванне Беларусі, згодна з якім тэрыторыя рэспублікі 
падзяляецца на тры агракліматычныя вобласці: Паўночную, Цэнтраль-
ную і Паўднёвую, а тыя, у сваю чаргу, на падвобласці і агракліматычныя 
раёны. 

 
Практычная работа 

Мэта: вызначыць ход асноўных кліматычных элементаў на 
тэрыторыі Беларусі па сезонах года і ўстанавіць рэгіянальныя адрозненні 
клімату ў рэспубліцы.  

 
Матэрыялы: 

1. Нацыянальны атлас Беларусі. 
2. Атлас Рэспублікі Беларусь. 
3. Ліст паперы-міліметроўкі фармата А-3 – А-4. 
4. Картасхемы размеркавання асобных кліматычных элементаў па 

тэрыторыі Беларусі. 
5. Агракліматычныя даведнікі. 
 

Заданне 
1. Па даных табліц 4.1–4.3 з дадат. 4 пабудуйце графікі гадавога ходу 

асноўных кліматычных элементаў для дзвюх метэастанцый, якія 
размешчаны ў розных агракліматычных раёнах Беларусі (дадат. 4, рыс. 
4.1): 

 



1 Лынтупы -- Гомель 16 Горкі -- Ваўкавыск 
2 Лельчыцы -- Верхнядзвінск 17 Касцюковічы -- Ліда 
3 Брагін -- Езярышча 18 Пружаны -- Віцебск 
4 Брагін -- Гродна 19 Высокае -- Брагін 
5 Брагін -- Ваўкавыск 20 Пінск -- Езярышча 
6 Чачэрск -- Высокае 21 Пінск -- Лынтупы 
7 Лельчыцы -- Езярышча 22 Верхнядзвінск -- Брагін 
8 Лельчыцы -- Ліда 23 Шаркаўшчына -- Брэст 
9 Брэст -- Віцебск 24  Шаркаўшчына -- Пінск 
10 Брэст -- Орша  25 Чачэрск -- Гродна 
11 Брэст -- Езярышча 26 Чачэрск -- Ваўкавыск 
12 Касцюковічы -- Гродна 27 Орша -- Высокае 
13 Касцюковічы -- Высокае 28 Орша -- Гродна 
14 Горкі -- Брэст 29 Пружаны -- Касцюковічы 
15 Горкі -- Гродна 30 Гомель -- Гродна 
 
2. Прааналізуйце графікі, вызначце амплітуды гадавога ходу тэмпера-

тур і ўстанавіце, дзе большая кантынентальнасць клімату. 
 
3. Карыстаючыся кліматычнымі картамі (дадат. 4, рыс. 4.2–4.4), 

пабудуйце кліматычны профіль паміж адзначанымі пунктамі, 
адлюструйце на ім тэрытарыяльныя змяненні тэмператур самага цёплага 
і самага халоднага месяцаў, а таксама гадавой колькасці ападкаў і 
прааналізуйце яго. 

 
4. Карыстаючыся кліматычнымі картамі Нацыянальнага атласа 

Беларусі і Атласа Рэспублікі Беларусь, вызначце асноўныя кліматычныя 
паказчыкі для агракліматычных раёнаў (рыс. 4.1, дадат. 4) згодна з 
варыянтам задання і запоўніце табл. 3. 

 
Табліца 3 

Характарыстыка агракліматычных раёнаў Беларусі 
Кліматычныя паказчыкі Агракліматычныя раёны 

1 2 
1. Гадавая працягласць сонечнага ззяння, час   
2. Велічыня гадавой сумарнай сонечнай 
радыяцыі, МДж/м2 

  

3. Гадавы радыяцыйны баланс, МДж/м2   
4. Сярэдняя тэмпература паветра ў студзені, 
градусы 

  

5. Сярэдняя тэмпература паветра ў ліпені, 
градусы 

  

6. Працягласць перыяду з t вышэй за 0 оС, дні   
7. Працягласць перыяду з t вышэй за 5 оС, дні   



8. Працягласць перыяду з t вышэй за 10 оС, дні   
9. Працягласць перыяду з t вышэй за 15 оС, дні   
10. Сумы актыўных тэмператур за вегетацыйны 
перыяд (>5 оС), градусы 

  

11. Сумы актыўных тэмператур за безмарозны 
перыяд (>10 оС), градусы 

  

12. Колькасць ападкаў за год, мм   
13. Колькасць ападкаў за цёплы перыяд, мм   
14. Гідратэрмічны каэфіцыент (ГТК) Г. Т. 
Селянінава* 

  

15. Вышыня снегавога покрыва, см   
16. Колькасць дзён са снегавым покрывам, дні   
17. Колькасць дзён з адлігай за халодны 
перыяд, дні 

  

18. Колькасць дзён з туманам за год, дні   
 

*Заўвага: Гідратэрмічны каэфіцыент характарызуе ўмовы 
ўвільгатнення, разлічваецца па формуле:  

ГТК = ΣР / Σt : 10, 
 дзе ΣР – колькасць ападкаў за вызначаны перыяд; Σt – сума 

тэмператур вышэй за 10 оС за гэты ж перыяд. 
 

5. Прааналізуйце табл. 3 і ўстанавіце, дзе больш спрыяльныя агра- 
кліматычныя ўмовы для сельскагаспадарчай вытворчасці. 
 

Пытанні для семінарскіх заняткаў 
1. Асноўныя фактары і кліматаўтвараючыя працэсы на тэрыторыі 

Беларусі.  
1. Размеркаванне сонечнай радыяцыі на тэрыторыі Беларусі. 
2. Асаблівасці атмасфернай цыркуляцыі і яе ўплыў на клімат. 
3. Тэмпературны рэжым на тэрыторыі Беларусі. 
4. Размеркаванне вільготнасці і ападкаў па тэрыторыі рэспублікі. 
5. Агракліматычнае раянаванне Беларусі. 

 
Тэмы рэфератаў  

1. Гісторыя даследаванняў клімату Беларусі. 
2. Характарыстыка клімату па сезонах года (зіма, вясна, лета, восень). 
3. Неспрыяльныя кліматычныя ўмовы і з’явы надвор'я ў Беларусі. 
4. Прасторава-часавыя змяненні клімату і іх экалагічныя вынікі. 
5. Ацэнка клімату для вырашэння розных гаспадарчых задач. 

 
Узоры тэставых пытанняў 



1. Якія два фактары аказваюць найбольшы ўплыў на колькасць пас-
тупаючай сонечнай радыяцыі ў Беларусі: 
а) атмасферны ціск; б) атмасферная цыркуляцыя; в) вільготнасць 

паветра; г) вугал падзення сонечных прамянёў; д) колькасць ападкаў; е) 
працягласць дня; ж) тэмпература паветра? 

2. Якая велічыня гадавой сумарнай сонечнай радыяцыі характэрна 
для паўднёвых раёнаў Беларусі: 
а) менш за 3500 МДж/м2; б) 3500−3600 МДж/м2; в) 3600−3700 

МДж/м2; г) 3700−3800 МДж/м2; д) 3800−3900 МДж/м2; е) 3900-4000 
МДж/м2; ж) больш за 4000 МДж/м2? 

3. Як тэрытарыяльна змяняецца студзеньская тэмпература паветра ў 
Беларусі: 
а) павялічваецца з поўначы на поўдзень; б) павялічваецца з поўдня на 

поўнач; в) павялічваецца з захаду на ўсход; г) павялічваецца з усходу на 
захад; д) павялічваецца з паўночнага ўсходу на паўднёвы захад; е) 
павялічваецца з паўночнага захаду на паўднёвы ўсход; ж) павялічваецца 
з паўднёвага захаду на паўночны ўсход; з) павялічваецца з паўднёвага 
ўсходу на паўночны захад? 

4. Якая сярэдняя тэмпература паветра характэрна для паўднёва-
заходніх раёнаў Беларусі ў студзені: 
а) каля мінус 10 оС; б) каля мінус 8,5 оС; в) каля мінус 6 оС; г) каля 

мінус 4 оС; д) каля мінус 1,5 оС; е) каля 0 оС; ж) каля + 2,5 оС? 
5. Калі на паўднёвым захадзе Беларусі сярэднясутачная тэмпература 

пераходзіць праз 5 оС у перыяд спаду тэмпературы: 
а) апошняя дэкада верасня; б) першая дэкада кастрычніка; в) другая 

дэкада кастрычніка; г) трэцяя дэкада кастрычніка; д) першая дэкада 
лістапада; е) другая дэкада лістапада; ж) трэцяя дэкада лістапада? 

6. Якая працягласць перыяду з сярэднясутачнымі t > 0 oC характэрна 
для паўночна ўсходніх раёнаў Беларусі: 
а) 180−189 дзён; б) 190−199 дзён; в) 200−209 дзён; г) 210−219 дзён; д) 

220−229 дзён; е) 230−239 дзён; ж) 240−249 дзён; з) 250−260 дзён? 
7. Колькі ападкаў выпадае на буйнейшых узвышшах Беларусі: 
а) 200−300 мм; б) 300−400 мм; в) 400−500 мм; г) 500−600 мм; д) 

600−700 мм; е) 700−800 мм; ж) 800−900 мм; з) 900−1000 мм? 
8. Якая працягласць перыяду са снегавым покрывам характэрна для 

паўночна ўсходніх раёнаў Беларусі: 
а) 40–60 дзён; б) 60–80 дзён; в) 80–100 дзён; г) 100–120 дзён; д)120–

140 дзён; е) 140 –160 дзён; ж) 160 –180 дзён; з) 180 –200 дзён? 
9. Якія паказчыкі ляглі ў аснову агракліматычнага раянавання 

Беларусі: 



а) атмасферны ціск; б) адносная вільготнасць паветра; в) сумы 
актыўных тэмператур больш за 10 оС; г) каэфіцыент увільгатнення 
паводле Іванова; д) воблачнасць; е) працягласць перыяду з тэмпературай 
вышэй за 5 оС; ж) хуткасць ветру; з) гадавая сумарная радыяцыя? 

10. Якія кліматычныя паказчыкі характэрны для Паўднёвай цёплай 
няўстойліва вільготнай агракліматычнай вобласці: 
а) тэмпература студзеня - 6,4 … -8,4 оС; б) тэмпература ліпеня  + 18 

… +19 оС; в) каэфіцыент увільгатнення – 0,8--0,9; г) працягласць вегета-
цыйнага перыяду 185−200 дзён; д) сума тэмператур за вегетацыйны пе-
рыяд 2500−2700 оС; е) колькасць дзён са снегавым покрывам 100−130; ж) 
сума тэмператур за перыяд вышэй 10 оС − 2400−2550 оС; з) найменшая 
магчымасць засух? 

 
Тэма 5. ПАВЕРХНЕВЫЯ ВОДЫ 

 
У рэспубліцы даволі добра развіта рачная сетка, якая ўключае 20,8 

тыс. рэк і ручаёў агульнай даўжынёй 90,6 тыс. км. Каля 58 % тэрыторыі 
Беларусі адносіцца да басейна Чорнага мора, каля 42 % − Балтыйскага. 
Па водных рэсурсах гэтыя долі складаюць 50,3 % і 49,7 % адпаведна. 
Галоўныя рачныя сістэмы рэспублікі: Дняпро з Бярэзінай і Сожам, Пры-
пяць, Заходняя Дзвіна, Нёман і Заходні Буг. 
Сярэдняя гушчыня рачной сеткі складае 0,44 км/км2, прычым на 

ўзвышшах паўночна-заходняй часткі Беларусі гэты паказчык 
павялічваецца да 0,6−0,8 км/км2, а на нізінах Палесся памяншаецца да 
0,2–0,3 км/км2. Гідраграфічная сетка Палесся моцна зменена ў выніку 
меліярацыі і дапаўняецца асушальнымі каналамі.  
Рэкі адносяцца да раўнінных і характарызуюцца змешаным тыпам 

жыўлення. Пры гэтым на большай частцы рэспублікі пераважае снегавое 
жыўленне, а ў заходніх раёнах – грунтавое. Гэта акалічнасць вызначае 
асноўныя рысы воднага рэжыму рэк: высокія веснавыя разводдзі, нізкая 
летняя межань, якая перапыняецца летнімі і асеннімі паводкамі. Для 
заходніх раёнаў менш характэрны веснавыя разводдзі, але часцей 
фіксуюцца паводкі, у тым ліку і зімой. На Палессі з плоскім рэльефам 
разводдзе звычайна больш расцягнута ў часе. 
На рэках Беларусі дзейнічае 17 малых ГЭС агульнай магутнасцю 9 

МВт. Разлікі паказваюць, што магчыма будаўніцтва яшчэ 56 новых ГЭС 
агульнай магутнасцю 390 МВт. 
У адпаведнасці з занальным размеркаваннем сцёку і ўплывам мясцо-

вых геаграфічных фактараў яго фарміравання тэрыторыя Беларусі падзя-



ляецца на 6 гідралагічных раёнаў: Заходнядзвінскі, Верхнедняпроўскі, 
Вілейскі, Нёманскі, Цэнтральнабярэзінскі, Прыпяцкі. 
Важнай і неад’емнай часткай паверхневых вод Беларусі з’яўляюцца 

азёры. На тэрыторыі рэспублікі налічваецца каля 1900 азёр ледавіковага 
паходжання і каля 9000 − старычнага. Сустракаюцца таксама карставыя, 
суфазійныя і астатковыя азёры, але іх колькасць невялікая. Агульная 
плошча воднага люстэрка азёр каля 1500 км2, што складае больш за 0,7 % 
ад плошчы рэспублікі. У асобных месцах азёры ўтвараюць азёрныя гру-
пы: Браслаўскую, Нарачанскую, Ушацкую, Абстэрнаўскую, у межах якіх 
азёрнасць павышаецца да 10 %. 
Пераважаюць вадаёмы, плошча якіх не перавышае 0,8 км2. Буйных 

азёр з плошчай больш за 10 км2 усяго 23. Самае буйное возера Нарач мае 
плошчу 79,6 км2, самае глыбокае возера Доўгае дасягае глыбіні 53,7 м. 
Нераўнамернасць рачнога сцёку і размяшчэння азёр прывяла да 

неабходнасці стварэння вадасховішчаў. Зараз на тэрыторыі Беларусі іх 
налічваецца каля 160 (самае буйное па плошчы воднага люстэрка (75 
км2) і аб’ёму вады (260 млн м3) – Вілейскае). Паводле паходжання 
вадасховішчы падзяляюцца на азёрныя, рачныя і наліўныя. Асноўнае іх 
прызначэнне – водазабеспячэнне прамысловых цэнтраў, рэгуляванне 
сцёку рэк, арашэнне, рыбагадоўля, рэкрэацыя. 

 
Практычная работа 

Мэта: пазнаёміцца з асаблівасцямі гідраграфічнай сеткі Беларусі, 
размеркаваннем гадавога сцёку рэк, размяшчэннем і характарыстыкай 
азёр і вадасховішчаў, тэрытарыяльнымі адрозненнямі гідралагічных 
паказчыкаў паверхневых вод розных рэгіёнаў рэспублікі. 

 
Матэрыялы: 

1. Нацыянальны атлас Беларусі. 
2. Атлас Рэспублікі Беларусь. 
3. Фізічная карта Беларусі. 
4. Схема фізіка-геаграфічнага раянавання Беларусі. 
5. Контурная карта. 

 
Заданне 

1. У адпаведнасці з мінімумам геаграфічных назваў падпішыце на 
контурнай карце: 
рэкі – Заходняя Дзвіна, Усвяча, Обаль, Палата, Дрыса, Каспля, Лучо-

са, Ула, Ушача, Дзісна, Друйка, Ловаць, Вілія, Нарач, Ілія, Уша, Ашмян-
ка, Нёман, Уса, Заходняя Бярэзіна, Іслач, Гальшанка, Гаўя, Жыжма, 



Дзітва, Лебяда, Котра, Лоша, Уша, Сэрвач, Моўчадзь, Шчара, Мышанка, 
Зальвянка, Рось, Свіслач, Чорная Ганча, Нараў, Заходні Буг, Мухавец, 
Лясная, Дняпро, Сож, Волчаc, Проня, Бася, Рэста, Ліпа, Асцёр, Покаць, 
Беседзь, Іпуць, Лахва, Друць, Вабіч, Грэза, Добасна, Бярэзіна, Бобр, Мо-
жа, Клёва, Ольса, Ола, Гайна, Уша, Свіслач, Ведрыч, Прыпяць, Піна, 
Ясельда, Бобрык, Цна, Лань, Случ, Морач, Пціч, Арэса, Трэмля, Цна, 
Віць, Брагінка, Стыр, Гарынь, Маства, Сцвіга, Убарць, Мытва, Славечна, 
Жалонь; 
каналы – Дняпроўска-Бугскі, Агінскі, Аўгустоўскі, Вілейска-Мінская 

водная сістэма; 
азёры – Асвейскае, Снуды, Струста, Дрывяты, Дрысвяты, Богінскае, 

Абстэрна, Укля, Ельня, Лісна, Нешчарда, Езярышча, Волаба, Вымна, 
Кашо, Лосвіда, Саро, Жэрынскае, Лукомскае, Атолава, Янава, 
Лепельскае, Сялява, Палік, Доўгае, Шо, Мядзел, Мястра, Нарач, 
Швакшты, Свір, Чырвонае, Выганашчанскае, Бабровіцкае, Белае, 
Спораўскае; 
вадасховішчы – Сялец, Пагосцкае, Лактышы, Светлагорскае, 

Зэльвенскае, Вілейскае, Заслаўскае, Чырвонаслабодскае, Салігорскае, 
Любанскае, Асіповіцкае, Чыгірынскае. 

2. Выдзеліце басейны наступных рэк Беларусі: Заходняга Буга, Шча-
ры, Нёмана, Віліі, Заходняй Дзвіны, Ловаці, Дняпра, Бярэзіны, Сожа, 
Прыпяці, Пцічы. 

3. Карыстаючыся схемай фізіка-геаграфічнага раянавання Беларусі 
(дадат. 5, рыс. 5.1), нанясіце на контурную карту межы двух фізіка-
геаграфічных раёнаў, згодна з варыянтамі задання: 

 
1 Нешчарда-Гарадоцкае ўзвышша Высокаўская раўніна 
2 Суражская нізіна Гродзенскае ўзвышша 
3 Віцебскае ўзвышша Рэчыцка-Сожская нізіна 
4 Лучоская нізіна Ваўкавыскае ўзвышша 
5 Асвейска-Браслаўскія грады Камарынская нізіна 
6 Дзісенская нізіна Цэнтральнабярэзінская раўніна 
7 Полацкая нізіна Капыльская града 
8 Шумілінская раўніна Сярэдняпрыпяцкая нізіна 
9 Чашніцкая раўніна Васілевіцкая нізіна 
10 Ушацка-Лепельскае ўзвышша Маларыцкая раўніна 
11 Свянцянскія грады Ясельдзінска-Слуцкая нізіна 
12 Нарачанская раўніна Аршанскае ўзвышша 
13 Горацка-Мсціслаўскае ўзвышша Вілейская раўніна 
14 Ашмянскае ўзвышша Капаткевіцкая раўніна 
15 Мінскае ўзвышша Алаўская раўніна 
16 Верхнебярэзінская нізіна Касцюковіцкая раўніна 



17 Барысаўская ўзвышаная раўніна Пружанская раўніна 
18 Слонімская ўзвышаная раўніна Васілевіцкая нізіна 
19 Сярэднянёманская нізіна Раўніна Загароддзе 
20  Верхнянёманская нізіна Аршанска-Магілёўская раўніна 
21 Лідская раўніна Мазырска-Лельчыцкая раўніна 
22 Стаўбцоўская раўніна Чачорская раўніна 
23 Баранавіцкая раўніна Бабруйская раўніна 
24 Слуцкая раўніна Свянцянскія грады 
25 Пухавіцкая раўніна Навагрудскае ўзвышша 

 
4. Карыстаючыся картамі Нацыянальнага атласа Беларусі, табл. 4, 

картасхемамі (дадат. 5, рыс. 5.2−5.4) і табл. 5.1 (дадат. 5), разлічыце 
гідраграфічныя паказчыкі і занясіце іх у табл. 5. 
 

Табліца 4 
Асноўныя рэкі і іх характарыстыкі 

Назва ракі Плошча ба-
сейна ракі ў 
межах РБ, 
км2 

Плошча ба-
сейна ракі 
да вусця, 
км2 

Даўжыня 
ракі ў межах 
РБ, км 

Агульная 
даўжыня 
ракі, км 

Гушчыня 
рачной сеткі 
ў межах РБ, 
км/км2 

Дняпро 67460 504000 696 2201 0,39 
Прыпяць 50900 121000 561 761 0,42 
Нёман 34610 98200 459 937 0,47 
Захадняя 
Дзвіна 

33150 87900 334 1020 0,45 

Бярэзіна 24500 24500 613 613 0,35 
Сож 21700 42140 483 648 0,38 
Вілія 11030 25100 276 498 0,44 
Заходні 
Буг 

9990 39400 154 772 0,42 

Пціч 9470 9470 421 421 0,48 
Шчара 6730 6730 325 325 0,45 
Ловаць* 382 21900 47 536 0,45 

*Заўвага: Рака Ловаць разглядаецца сярод асноўных рэк, таму што ўтварае 
асобны басейн. 

Табліца 5 
Характарыстыка гідраграфіі фізіка-геаграфічных раёнаў Беларусі 

№ 
п/п 

Гідраграфічныя паказчыкі Фізіка-геаграфічныя 
раёны 

1 2 
1 Басейнавая прыналежнасць рэк   
2 Гідралагічны раён   
3 Гідралагічны падраён   
4 Гушчыня рачной сеткі ў межах Беларусі, км/км2   
5 Сярэднегадавы расход вады буйнейшых рэк, м3/с   



6 Модуль сцёку, л/с з 1 км2   
7 Максімальны сцёк рэк, мм   
8 Працягласць каналаў, км   
9 Азёрнасць, % ад плошчы раёна   
10 Вадасховішчы (назвы)   
11 Колькасць вадасховішчаў, усяго, шт.   
12  З іх па аб’ёме вады: буйных, шт.   
13                                     сярэдніх, шт.   
14                                     малых, шт.   
15 Тыпы вадасховішчаў   
16 Прызначэнне вадасховішчаў   
17 Дзеючыя ГЭС і іх магутнасць, МВт   
18 Магутнасць магчымых новых ГЭС, МВт   

 
Пытанні для семінарскіх заняткаў 

1. Асаблівасці гідраграфічнай сеткі Беларусі.  
2. Гідралагічны рэжым рэк Беларусі. 
3. Параўнальная характарыстыка рэк сістэм Дняпра і Нёмана. 
4. Гідралагічнае раянаванне Беларусі. 
5. Генетычная класіфікацыя азёр. Характарыстыка іх асноўных тыпаў. 
6. Вадасховішчы і сажалкі, іх тэрытарыяльнае распаўсюджванне і 

праблемы выкарыстання. 
 

Тэмы рэфератаў 
1. Гісторыя даследаванняў паверхневых вод Беларусі. 
2. Дзяржаўны водны кадастр і асаблівасці яго вядзення. 
3. Праблема аховы малых рэк і азёр. Водаахоўныя зоны і палосы. 
4. Праблема прыроднага і антрапагеннага эўтрафіравання вадаёмаў.  
5. Ацэнка водных рэсурсаў для вырашэння гаспадарчых задач. 
6. Каналы Беларусі і праблемы іх аднаўлення. 
 

Узоры тэставых пытанняў па тэме. 
1. Якая частка тэрыторыі Беларусі адносіцца да басейна Чорнага мора: 
а) 36 %; б) 42 %; в) 48 %; г) 58 %; д) 64 %; е) 70 %; ж) 76 %? 
2. Якая рака, што цячэ ў межах Беларусі ад вытокаў да вусця, мае 

найбольшую працягласць: 
а) Бярэзіна; б) Вілія; в) Дняпро; г) Заходні Буг; д)Заходняя Дзвіна; е) 

Нёман; ж) Прыпяць; з) Сож? 
3. Якой максімальнай велічыні дасягае сярэднешматгадовы модуль 

сцёку на тэрыторыі Беларусі: 
а) 3,5 л/с з 1 км2; б) 4,5 л/с з 1 км2; в) 5,5 л/с з 1 км2; г) 6,5 л/с з 1 км2; 

д) 7,5 л/с з 1 км2; е) 8,5 л/с з 1 км2; ж) 9,5 л/с з 1 км2; з) 10,5 л/с з 1 км2? 



4. Які тып жыўлення пераважае ў рэк сістэмы Заходняй Дзвіны: 
а) грунтавы; б) дажджавы; в) ледавіковы; г) снегавы? 
5. Якая з рэк Беларусі характарызуецца максімальным сярэднешмат-

гадовым расходам вады і з’яўляецца самай паўнаводнай: 
а) Бярэзіна; б) Вілія; в) Дняпро; г) Заходні Буг; д)Заходняя Дзвіна; е) 

Нёман; ж) Прыпяць; з) Сож? 
6. Які з пералічаных каналаў альбо водная сістэма злучае рэкі Шчару і 

Ясельду: 
а) Агінскі; б) Аўгустоўскі; в) Бярэзінская водная сістэма; г) 

Дняпроўска-Бугскі; д) Вілейска-Мінская водная сістэма; е) Мікашэвіцкі. 
7. Азёры якога тыпу з’яўляюцца самымі распаўсюджанымі на 

тэрыторыі Беларусі: 
а) астатковыя; б) ледавіковыя падпрудныя; в) ледавіковыя 

экзарацыйныя; г) ледавіковыя тэрмакарставыя; д) старычныя; е) 
карставыя? 

8. Да якой групы азёр адносіцца возера Укля: 
а) Абстэрнаўскай; б) Браслаўскай; в) Нарачанскай; г) Ушацкай? 
9. Якія з пералічаных азёр маюць глыбіню звыш 40 м: 
а) Абстэрна; б) Балдук; в) Воласа Паўднёвы; г) Гінькава; д) Глубля; е) 

Доўгае; ж) Нарач; з) Рычы? 
10. Якое вадасховішча Беларусі з’яўляецца буйнейшым па плошчы: 
а) Асіповіцкае; б) Вілейскае; в) Заслаўскае; г) Зэльвенскае; д) Лак-

тышы; е) Салігорскае; ж) Чыгірынскае; з) Чырвоная Слабада? 
 

Тэма 6. ГЛЕБАВАЕ ПОКРЫВА 
 

На тэрыторыі Беларусі сфарміравалася надзвычай разнастайнае 
глебавае покрыва, якое ўключае 426 глебавых разнавіднасцей. 
Абумоўлена гэта значнымі тыповымі адрозненнямі глеб, 
грануламетрычным складам глебаўтваральных і падсцілаючых парод, 
ступенню ўвільгатнення, эразійнымі працэсамі і рознай акультуранасцю 
глеб. 
Прыродныя ўмовы Беларусі з’явіліся прычынай развіцця ў 

рэспубліцы пяці глебаўтваральных працэсаў: дзярновага, падзолістага, 
балотнага, буразёмнага, карбанатна-саланчаковага.  
Цяпер на тэрыторыі краіны вылучана 13 генетычных тыпаў глеб, якія 

па ўмовах увільгатнення можна аднесці да аўтаморфнай, 
паўгідраморфнай і гідраморфнай груп.  

Аўтаморфныя глебы характарызуюцца нармальным увільгатненнем. 
Сярод іх самыя ўрадлівыя ў рэспубліцы - дзярнова-карбанатныя. Яны 



займаюць усяго 0,1 % ворыва. Яшчэ больш у абмежаванай колькасці на 
захадзе Беларусі пад шыракалістымі лясамі сустракаюцца бурыя лясныя 
глебы. На старажытнаалювіяльных пясках пад хваёвымі лясамі 
распаўсюджаны падзолістыя глебы, амаль 35 % ворных зямель Беларусі 
займаюць дзярнова-падзолістыя, якія ва ўмовах рэспублікі з’яўляюцца 
занальнымі. Яны значна адрозніваюцца па механічным складзе і 
ўрадлівасці, характарызуюцца спрыяльнымі водна-фізічнымі 
ўласцівасцямі, але нізкім утрыманнем гумусу. 
Да паўгідраморфных глеб адносяцца дзярнова-падзолістыя 

забалочаныя, дзярновыя забалочаныя, алювіяльныя дзярновыя і 
алювіяльныя старапоймавыя дзярновыя забалочаныя глебы. Усе яны ха-
рактарызуюцца часовым пераўвільгатненнем і праяўленнем балотнага 
працэсу глебаўтварэння. Сярод іх найбольш пашыраны дзярнова-
падзолістыя забалочаныя глебы, якія займаюць звыш 37 % сельскагаспа-
дарчых угоддзяў. На паніжаных элементах рэльефу пад травяністай 
расліннасцю фарміруюцца дзярновыя забалочаныя глебы, якія займаюць 
каля 10 % сельскагаспадарчых зямель. Алювіяльныя дзярновыя і 
алювіяльныя старапоймавыя глебы прыстасаваны да поймаў рэк і пашы-
раны на Палессі. 

Гідраморфныя глебы ўключаюць тарфяна-балотныя нізінныя, тарфя-
на-балотныя вярховыя, балотна-падзолістыя і алювіяльныя балотныя. 
Яны прыстасаваны да найбольш паніжанных элементаў рэльефу і харак-
тарызуюцца наяўнасцю тарфянога гарызонта.  Тарфяна-балотныя 
нізінныя глебы займаюць крыху больш за 11 % сельскагаспадарчых зя-
мель, сустракаюцца па ўсёй тэрыторыі Беларусі, але найбольш пашыра-
ны на Палессі. Тарфяна-балотныя вярховыя глебы распаўсюджаны знач-
на менш. Часцей яны сустракаюцца ў паўночных раёнах Беларусі.  
Асобным тыпам вылучаюцца антрапагенныя глебы, якія ў выніку 

гаспадарчай дзейнасці чалавека цалкам страцілі зыходныя адзнакі і 
ўласцівасці. Сярод іх иснуюць глебы, якія ўзніклі ў выніку накіраванай 
дзейнасці чалавека, – рэкультываваныя і штучныя, і глебы, якія 
ўтварыліся з-за нерацыянальнага выкарыстання зямель. 
Праведзена глебава-геаграфічнае раянаванне тэрыторыі Беларусі, 

згодна з якім вылучаны тры правінцыі, сем акруг і 27 аграглебавых 
раёнаў і падраёнаў. 

 
Практычная работа 

Мэта: пазнаёміцца з асаблівасцямі структуры глебавага покрыва 
тэрыторыі Беларусі, выявіць тэрытарыяльныя адрозненні ў 



размеркаванні глеб па ступені ўвільгатнення, грануламетрычным складзе 
і эрадзіраванасці. 

 
Матэрыялы: 

1. Нацыянальны атлас Беларусі. 
2. Атлас Рэспублікі Беларусь. 
3.  Карта глеб Беларусі. 

 
Заданне  

 1. Карыстаючыся табліцамі 6.1–6.3 (дадат. 6), картай глеб Беларусі і 
глебавымі картамі Нацыянальнага атласа Беларусі, дайце комплексную 
характарыстыку глебавага покрыва аднаго з фізіка-геаграфічных раёнаў 
(рыс. 5.1) і параўнайце яго з агульнымі паказчыкамі па тэрыторыі 
Беларусі. 

2. Па табл. 6.4 (дадат. 6) вызначце, якія адміністрацыйныя раёны 
ўваходзяць у склад даследуемага фізіка-геаграфічнага раёна поўнасцю, а 
якія часткова, а таксама якую плошчу ў працэнтах  ад яго агульнай 
плошчы яны займаюць. 

3. Згодна з табл. 6.1 (дадат. 6) разлічыце сярэднеўзважаныя паказчыкі 
плошчаў розных тыпаў глеб сельскагаспадарчых зямель у фізіка-
геаграфічным раёне. Для гэтага неабходна плошчу адпаведнага тыпу 
глеб адміністрацыйнага раёна памножыць на працэнт яго плошчы ў 
фізіка-геаграфічным раёне, атрыманыя паказчыкі скласці і падзяліць на 
100. Напрыклад, для дзярнова-падзолістых глеб: 

Sд.п. = Sд.п.1
 .%д.п.1+ Sд.п.2

 .%д.п.2+ Sд.п.3
 .%д.п.3+ …+ Sд.п.N

 .%д.п.N :100, 
дзе Sд.п. – плошча дзярнова-падзолістых глеб у фізіка-геаграфічным 
раёне; Sд.п.N - плошча дзярнова-падзолістых глеб у  кожным 
адміністрацыйным раёне; %д.п.N – плошча адміністрацыйнага раёна ў 
фізіка-геаграфічным. 

4. Вызначце долю кожнага тыпу глеб у фізіка-геаграфічным раёне ў 
працэнтах і пабудуйце кругавую дыяграму. 

5. Аналагічным спосабам па табл. 6.2 (дадат. 6) разлічыце 
сярэднеўзважаныя паказчыкі плошчаў розных па грануламетрычным 
складзе глеб сельскагаспадарчых зямель у фізіка-геаграфічным раёне і 
пабудуйце кругавую дыяграму. 

6. Карыстаючыся табл. 6.3 (дадат. 6), разлічыце сярэднеўзважаныя 
паказчыкі плошчаў розных па ступені ўвільгатнення глеб 
сельскагаспадарчых зямель у фізіка-геаграфічным раёне і пабудуйце 
кругавую дыяграму. 



7. Аналагічным спосабам па табл. 6.3 (дадат. 6) разлічыце 
сярэднеўзважаныя паказчыкі плошчаў розных па ступені эрадзіраванасці 
глеб сельскагаспадарчых зямель у фізіка-геаграфічным раёне і пабудуйце 
кругавую дыяграму. 

7. Па табліцах 6.1–6.3 (дадат. 6) пабудуйце аналагічныя дыяграмы для 
Рэспублікі Беларусь. 

8. Параўнайце дыяграмы фізіка-геаграфічных раёнаў з 
рэспубліканскімі і зрабіце вывад аб асаблівасцях глебавага покрыва 
сельскагаспадарчых зямель фізіка-геаграфічнага раёна, які 
характарызуецца. 
 

Пытанні для семінарскіх заняткаў 
1. Асноўныя фактары і працэсы глебаўтварэння на тэрыторыі 

Беларусі.  
2. Характарыстыка аўтаморфных глеб. 
3. Характарыстыка паўгідраморфных глеб. 
4. Характарыстыка гідраморфных глеб. 
5. Глебава-геаграфічнае раянаванне Беларусі. 
6. Уплыў меліярацыі на глебавае покрыва. 
 

Тэмы рэфератаў 
1. Гісторыя даследаванняў глебавага покрыва Беларусі. 
2. Зямельны фонд Беларусі, яго структура і дынаміка. 
3. Праблемы антрапагеннага забруджвання глеб Беларусі. 
4. Аграэкалагічныя праблемы балотных экасістэм, якія падвергліся 

антрапагеннай трансфармацыі.  
5. Праблемы эрозіі і дэградацыі глеб. 
6. Рацыянальная арганізацыя тэрыторыі як кірунак аптымізацыі зя-

мельных рэсурсаў. 
7. Якасная ацэнка глебавага покрыва Беларусі і методыка яе правя-

дзення. 
 

Узоры тэставых пытанняў  
1. Якія глебаўтваральныя пароды атрымалі найбольшае 

распаўсюджванне на тэрыторыі Беларусі: 
а) гліны азёрна-ледавіковыя; б) суглінкі лёсавыя і лёсападобныя; в) 

суглінкі марэнныя; г) супескі водна-ледавіковыя і старажытнаалю-
віяльныя; д) супескі марэнныя; е)  пяскі водна-ледавіковыя; ж) торф; з) 
сучасны алювій? 

2. Якія фактары глебаўтварэння адносяцца да абіятычных: 



а) глебаўтваральныя пароды; б) жыццядзейнасць мікра- і 
макраарганізмаў; в) клімат; г) расліннасць; д) рэльеф; е) вытворчая дзей-
насць чалавека? 

3. Якія тры глебаўтваральныя працэсы з’яўляюцца асноўнымі на 
тэрыторыі Беларусі: 
а) балотны; б) буразёмны; в) дзярновы; г) карбанатна-саланчаковы; д) 

мярзлотны; е) падзолісты; ж) чарназёмны; з) саланчаковы? 
4. Якая таксанамічная адзінка класіфікацыі глеб з’яўляецца асноўнай і 

вылучаецца па аднатыпнасці працэсаў глебаўтварэння: 
а) від; б) клас; в) падтып; г) разнавіднасць; д) род; е) тып? 
5. Які тып глеб атрымаў найбольшае распаўсюджванне на тэрыторыі 

Беларусі: 
а) алювіяльныя дзярновыя; б) бурыя лясныя; в) алювіяльныя стара-

поймавыя; г) дзярнова-карбанатныя; д) дзярнова-падзолістыя; е) дзярно-
ва-падзолістыя забалочаныя; ж) тарфяна-балотныя нізінныя; з) тарфяна-
балотныя вярховыя? 

6. Якое ўтрыманне гумусу характэрна для дзярнова-карбанатных 
глебаў: 
а) менш за 1 %; б) 1–2 %; в) 3–6 %;  г) 7–9 %; д) больш за 10 %? 
7. Якія тыпы глеб з пералічаных адносяцца да аўтаморфных: 
а) алювіяльныя дзярновыя; б) бурыя лясныя; в) алювіяльныя стара-

поймавыя; г) дзярнова-карбанатныя; д) дзярнова-падзолістыя; е) дзярно-
ва-падзолістыя забалочаныя; ж) тарфяна-балотныя нізінныя; з) тарфяна-
балотныя вярховыя? 

8. На якіх глебаўтваральных пародах звычайна фарміруюцца дзярно-
ва-палева-падзолістыя глебы: 
а) глінах азёрна-ледавіковых; б) суглінках лёсавых і лёсападобных; в) 

суглінках марэнных; г) супесках водна-ледавіковых і старажытнаалю-
віяльных; д) супесках марэнных; е) пясках водна-ледавіковых; ж) торфе; 
з) сучасным алювіі? 

9. У якой глебавай правінцыі найбольш пашыраны тарфяна-балотныя 
вярховыя глебы: 
а) Паўночнай; б) Цэнтральнай; в) Паўднёвай? 
10. Якія таксанамічныя адзінкі вылучаюцца пры правядзенні глебава-

геаграфічнага раянавання тэрыторыі Беларусі: 
а) акруга; б) вобласць; в) зона; г) мясцовасць; д) падвобласць; е) пад-

зона; ж) правінцыя; з) раён? 
 
 
 
 



Тэма 7. РАСЛІННАСЦЬ 
 
Прыроднае расліннае покрыва Беларусі займае каля 67 %  яе 

тэрыторыі і характарызуецца складанай фармацыйна-тыпалагічнай і 
фітацэнатычнай структурай. Абумоўлена гэта размяшчэннем тэрыторыі 
на мяжы дзвюх геабатанічных зон – Еўразіяцкай таежнай і Еўрапейскай 
шыракалісталясной – і складанай гісторыяй фарміравання расліннага 
покрыва ў чацвярцічным перыядзе. У склад флоры ўваходзяць 
тундравыя (субарктычныя), барэяльныя (таежныя), немаральныя 
(сярэднееўрапейскія), атлантычныя, горнаеўрапейскія, стэпавыя 
(пантыйскія) і паўпустынныя віды дзікарослых раслін. Значную групу 
складаюць адвентыўныя (сінантропныя) віды. 
Сучасная флора налічвае 1680 відаў вышэйшых сасудзістых раслін, 

477 – лішайнікаў, 435 – мохападобных, 2232 – водарасцей і больш за 
7000 –грыбоў. 
Асноўныя тыпы расліннага покрыва Беларусі – лясная, лугавая і ба-

лотная расліннасць. Асобна можна выдзеліць водную і хмызняковую. 
Лясная расліннасць з’яўляецца занальнай. Лясы займаюць 7,8 млн га, 

што складае 37,8 % тэрыторыі рэспублікі. Яны прадстаўлены ў асноўным 
фармацыямі хвоі звычайнай (52,9 % плошчы лясоў), бяроз павіслай і пу-
шыстай (каля 18,1 %), елкі еўрапейскай (10,6 %), вольхі чорнай (8,0 %) і 
шэрай (1,6 %), асіны (2,2 %), дуба чарэшчатага (3,3 %), іншых парод (3,3 
%). 
Лугавая расліннасць, якая з’яўляецца інтразанальнай, займае амаль 

3,3 млн га, што складае каля 15,8 % тэрыторыі Беларусі. Пераважаюць 
другасныя пазапоймавыя лугі, на долю якіх прыпадае 94,8 % ад плошчы 
лугоў. У сваю чаргу, прыкладна пароўну яны падзяляюцца на сухадоль-
ныя і нізінныя. Поймавыя лугі сустракаюцца ў асноўным у поймах буй-
ных рэк, перш за ўсё Дняпра, Прыпяці, Нёмана.  
Балотная расліннасць з’яўляецца азанальнай і займае каля 2,4 млн га, 

што складае 11,5 % тэрыторыі рэспублікі. Балоты падзяляюцца на 
нізінныя, пераходныя і вярховыя. Нізінныя балоты больш 
распаўсюджаны ў паўднёвых раёнах Беларусі. Гэта пераважна адкрытыя 
асакова-гіпнавыя балоты. Вярховыя балоты характэрны для паўночных 
раёнаў рэспублікі. Сярод іх больш лясных балот са сфагнавымі 
асацыяцыямі. Што датычыцца пераходных балот, то яны раўнамерна 
распаўсюджаны па тэрыторыі Беларусі. 
Згодна з геабатанічным раянаваннем тэрыторыя Беларусі падзяляецца 

на тры геабатанічныя падзоны, сем акруг і 25 раёнаў. Самая паўночная 
падзона дубова-цемнахвойных лясоў займае 40,7 % тэрыторыі Беларусі і 



абмежавана на поўдні арэалам граба. Падзона грабава-дубова-
цемнахвойных лясоў займае цэнтральную частку Беларусі – 31 % 
тэрыторыі. Яе паўднёвая мяжа вызначаецца зонай суцэльнага 
распаўсюджвання елкі. Палессе ахоплівае падзона шыракаліста-хваёвых 
лясоў (28,3 % тэрыторыі Беларусі). 

 
 

Практычная работа 
Мэта: Пазнаёміцца са структурай расліннага покрыва тэрыторыі 

Беларусі, асаблівасцямі тэрытарыяльнага размеркавання розных тыпаў 
расліннасці, дамінантнымі відамі раслін у розных прыродных рэгіёнах 
рэспублікі. 

 
Матэрыялы: 

1. Нацыянальны атлас Беларусі. 
2. Атлас Рэспублікі Беларусь. 
3. Карты лясной, лугавой і балотнай расліннасці Беларусі. 
4. Схема фізіка-геаграфічнага раянавання Беларусі. 
 

Заданне 
1. Карыстаючыся табл. 7.1  (дадат. 7), разлічыце структуру зямель для 

фізіка-геаграфічнага раёна, аналагічна разлікам у папярэднім заданні. 
Сярэднеўзважаныя паказчыкі для фізіка-геаграфічнага раёна 
разлічваюцца ў адпаведнасці з плошчай адміністрацыйнага раёна ў 
фізіка-геаграфічным (табл. 6.4, дадат. 6). 

2. Па праведзеных разліках пабудуйце дыяграму размеркавання зя-
мель для аднаго з фізіка-геаграфічных раёнаў. Выдзеліце, якую плошчу ў 
фізіка-геаграфічным раёне займаюць розныя тыпы прыроднай 
расліннасці. 

3. Пабудуйце аналагічную дыяграму для тэрыторыі Беларусі. 
4. Параўнайце дыяграмы і зрабіце вывад аб асаблівасцях расліннага 

покрыва ў фізіка-геаграфічным раёне, які характарызуецца 
5. Карыстаючыся картамі лясоў, лугоў і балот з Нацыянальнага атласа 

Беларусі, насценнай картай расліннасці Беларусі, вызначце асаблівасці 
прыроднага расліннага покрыва характарызуемага раёна, для чаго 
запоўніце табл. 6 і прааналізуйце яе. Вызначце таксама дамінантныя па-
роды раслін, якія сустракаюцца ў межах фізіка-геаграфічнага раёна. 

 
Пытанні для семінарскіх заняткаў 

1. Гісторыя фарміравання і сучасны склад флоры Беларусі.  



2. Характарыстыка лясной расліннасці. 
3. Характарыстыка лугавой расліннасці. 
4. Характарыстыка балотнай і воднай расліннасці. 
5. Геабатанічнае раянаванне Беларусі і асаблівасці асноўных 

геабатанічных падзон. 
6. Уплыў дзейнасці чалавека на расліннае покрыва. 
 

Тэмы рэфератаў 
1. Гісторыя даследаванняў расліннага покрыва Беларусі. 
2. Аптымізацыя лесакарыстання як прыклад рацыянальнага выкары-

стання аднаўляльных рэсурсаў. 
3. Аналіз праблемы падтрымання біялагічнай разнастайнасці ў 

Беларусі. 
4. Антрапагенная дынаміка расліннасці.  
5. Экалагічныя праблемы лясных, лугавых і балотных экасістэм. 
6. Уздзеянне буйных прамысловых цэнтраў на прыгарадныя лясныя 

экасістэмы. 
7. Дэфаліяцыя лясной расліннасці і праблемы розных тыпаў лясоў 

Беларусі. 
 

Узоры тэставых пытанняў 
1. Якая таксанамічная группа флоры з'яўляецца самай разнастайнай 

па колькасці відаў: 
а) водарасці; б) вышэйшыя сасудзістыя; в) грыбы; г) імхі; д) 

лішайнікі? 
2. Якая группа раслін па спектры жыццёвых формаў пераважае на 

тэрыторыі Беларусі сярод вышэйшых раслін: 
а) дрэвы; б) паўхмызнячкі; в) травы; г) хмызнякі; д) хмызнячкі? 
3. Якая колькасць відаў раслін занесена ў Чырвоную кнігу Беларусі: 
а) 28; б) 94; в) 116; г) 146; д) 170; е) 198; ж) 214; з) 252? 
4. Якi працэнт лясістасцi характэрны для Беларусі: 
а) 22–23 %; б) 28–29 %; в) 31–32 %; г) 33–34 %; д) 35–36 %; е) 37–39 

%; ж) 40–42 %? 
5. Якая расліннасць Беларусі з'яўляецца занальнай: 
а) балотная; б) водная; в) лугавая; г) лясная? 
6. У якой геабатанічнай падзоне найбольш распаўсюджаны яловыя 

лясы: 
а) шыракаліста-яловых лясоў; б) грабава-дубова-цемнахвойных 

лясоў; в) шыракаліста-сасновых лясоў? 
7. Якія дзве пароды дрэў пераважаюць у лясах Беларусі па плошчы: 



а) асіна; б) бяроза бародаўчатая; в) бяроза пушыстая; г) вольха чор-
ная; д) вольха шэрая; е) дуб; ж) елка; з) хвоя? 

8. Якія два тыпы лугоў пераважаюць у складзе прыроднага расліннага 
покрыва Беларусі: 
а) поймавыя злакава-разнатраўныя на поймавых грывах; б) поймавыя 

злакавыя цэнтральнай поймы; в) поймавыя асакова-злакавыя з грубым 
разнатраўем прытэраснай поймы; г) пазапоймавыя сухадольныя; д) паза-
поймавыя нізінныя? 

9. Якія расліны з пералічаных характэрны для вярховых балот: 
а) асака; б) багун балотны; в) журавіны; г) марошка; д) мох-сфагнум; 

е) чарот; ж) чорная вольха; з) хвоя? 
10. Прадстаўнікі якіх двух тыпаў флор найбольш распаўсюджаны на 

тэрыторыі Беларусі: 
а) атлантычнай; б) барэяльнай; в) горнаеўрапейскай; г) немаральнай; 

д) паўпустыннай; е) стэпавай; ж) тундравай? 
 

Тэма 8. ЖЫВЁЛЬНЫ СВЕТ І АСАБЛІВА АХОЎНЫЯ 
ТЭРЫТОРЫІ  

 
Сучасны жывёльны свет Беларусі характарызуецца складанай 

гісторыяй фарміравання. Асноўныя рысы фауны пачалі фарміравацца 
прыкладна 250 тыс. гадоў таму, пасля адступлення максімальнага 
дняпроўскага ледніка. Канчатковае аблічча яна набыла 13−10 тыс. гадоў 
назад, калі тэрыторыю Беларусі пакінула апошняе паазерскае зледзянен-
не. Найбольш шырока цяпер на тэрыторыі рэспублікі распаўсюджаны 
прадстаўнікі фауны шыракалістых лясоў, значна радзей сустракаюцца 
таежныя і стэпавыя віды. 
Жывёльны свет з’яўляецца дынамічным прыродным кампанентам 

ландшафтаў. Так, за гістарычны час на тэрыторыі Беларусі зніклі такія 
жывёлы, як тарпан, тур, лясны кот, хахуля, асетр і інш. Асобныя віды 
жывёл (андатра, амерыканская норка, янот-паласкун, янотападобны са-
бака, таўсталобік і інш.) былі акліматызаваны і папоўнілі жывёльны свет 
рэспублікі. 
Усяго ў Беларусі 467 відаў пазваночных жывёл і больш за 30 тыс. 

відаў беспазваночных. Сярод іх 74 віды млекакормячых, што складае 1,5 
% сусветнай фауны, 300 відаў птушак, сем − паўзуноў, 12 − земнавод-
ных, тры − кругларотых і 60 − рыб, 49 з якіх − прадстаўнікі абарыгеннай 
фауны. 
Разнастайнасць экалагічных умоў на тэрыторыі краіны, неаднолькавая 

ступень гаспадарчай асвоенасці абумовілі тэрытарыяльную і экалагічную 



дыферэнцыяцыю жывёльнага свету. На тэрыторыі Беларусі 
сфарміраваліся фауністычныя комплексы лясоў, лугоў і палёў, балот, 
вадаёмаў і іх узбярэжжаў, паселішчаў чалавека. 

Тэрыторыя нашай краіны характарызуецца вялікай біялагічнай 
разнастайнасцю, наяўнасцю унікальных прыродных комплексаў, 
элементаў рэльефу. Асабліва ахоўныя прыродныя тэрыторыі 
рэспубліканскага значэння займаюць плошчу больш за 1,2 млн га, што 
складае каля 6 % тэрыторыі краіны. Сетка прыродаахоўных тэрыторый 
уключае адзін запаведнік (Бярэзінскі біясферны); чатыры нацыянальныя 
паркі (Белавежская пушча, Браслаўскія азёры, Прыпяцкі і Нарачанскі); 
95 заказнікаў (25 ландшафтных, 52 біялагічныя і 18 гідралагічных); 333 
помнікі прыроды (212 геалагічных, 116 біялагічных і пяць 
гідралагічных). Акрамя таго, сетка прыродаахоўных тэрыторый 
дапаўняецца аб’ектамі мясцовага значэння: больш за 450 заказнікаў і ка-
ля 550 помнікаў прыроды.  

Штогод колькасць заказнікаў павялічваецца на 2−3 новыя аб’екты. 
Многія прыродаахоўныя аб’екты змяняюць свой ахоўны статус. Плану-
ецца павялічыць плошчу Прыпяцкага нацыянальнага парку, стварыць 
запаведнік Ельня (на базе аднайменнага заказніка), нацыянальныя паркі 
Суражскі, Белая Русь, Свіслацка-Бярэзінскі, Налібоцкі. Распрацоўваецца 
новая перспектыўная схема пашырэння сеткі прыродаахоўных тэрыто-
рый. 
 

Практычная работа 
Мэта: пазнаёміцца з асаблівасцямі тэрытарыяльнага размеркавання 

жывёльнага свету па рэгіёнах рэспублікі, са структурай прыродаахоўных 
тэрыторый у рэспубліцы і іх тэрытарыяльным размяшчэннем.  

 
Матэрыялы: 

1. Нацыянальны атлас Беларусі. 
2. Атлас Рэспублікі Беларусь. 
3. Карта прыродаахоўных тэрыторый  Беларусі. 
4. Схема фізіка-геаграфічнага раянавання Беларусі. 
 

Заданне 
1. Карыстаючыся табліцамі 8.1−8.2 (дадат. 8) вызначце долю, якую 

займаюць прыродаахоўныя тэрыторыі ў межах фізіка-геаграфічных 
правінцый і акруг, для чаго запоўніце табл. 7 і прааналізуйце яе. 

2. Пабудуйце структурныя дыяграмы суадносін розных тыпаў 
прыродаахоўных тэрыторый фізіка-геаграфічных правінцый. 



 
3. Карыстаючыся картамі Нацыянальнага атласа Беларусі, вызначце 

найбольш характэрных і індыкатарных прадстаўнікоў жывёльнага свету 
для адной з фізіка-геаграфічных правінцый альбо акруг, віды жывёл, якія 
занесены ў Чырвоную кнігу Беларусі, і асаблівасці выкарыстання 
жывёльнага свету. Запоўніце табл. 8 і прааналізуйце яе. 

 
Пытанні для семінарскіх заняткаў 

1. Гісторыя фарміравання і сучасны склад фауны Беларусі.  
2. Характарыстыка фауністычнага комплексу лясоў. 
3. Характарыстыка фауністычных комплексаў палёў і лугоў, балот, 

вадаёмаў і іх узбярэжжаў, паселішчаў чалавека.  
4. Асаблівасці размяшчэння прыродаахоўных тэрыторый Беларусі.  
5. Перспектывы пашырэння сеткі прыродаахоўных тэрыторый 

Беларусі. 
 

Тэмы рэфератаў 
1. Гісторыя даследаванняў жывёльнага свету Беларусі. 
2. Экалогія асобных відаў і супольніцтваў жывёл. 
3. Рэдкія і знікаючыя віды жывёл і праблема захавання біялагічнай 

разнастайнасці. 
4. Антрапагенная дынаміка жывёльнага свету Беларусі.  
5. Характарыстыка асобных прыродаахоўных тэрыторый Беларусі. 
6. Рэсурсныя віды жывёльнага свету і рэгламентацыя іх здабычы. 
 

Узоры тэставых пытанняў 
1. Колькі відаў млекакормячых налічваецца ў складзе фауны краіны: 
а) 307; б) 74; в) 58; г) 13; д) 7; е) 3? 
2. Якая группа жывёл па колькасці відаў пераважае ў складзе фауны: 
а) млекакормячыя; б) птушкі; в) рыбы; г) земнаводныя; д) паўзуны; е) 

кругларотыя? 
3. Якая колькасць відаў жывёл занесена ў Чырвоную кнігу Беларусі: 
а) 68; б) 84; в) 110; г) 136; д) 170; е) 182; ж) 212; з) 303? 
4. Які фауністычны комплекс адрозніваецца найбольшай разнастай-

насцю: 
а) лясоў; б) палёў і лугоў; в) балот; г) вадаёмаў і іх узбярэжжаў; д) 

паселішчаў чалавека? 
5. Якія з пералічаных жывёл занесены ў Чырвоную кнігу Беларусі: 
а) бабёр; б) барсук; в) выдра; г) зубр; д) мядзведзь; е) рысь; ж) янота-

падобны сабака; з) янот-паласкун? 



6. Якія з пералічаных прыродаахоўных аб'ектаў адносяцца да 
запаведнікаў: 
а) Белавежская Пушча; б) Браслаўскія азёры; в) Бярэзінскі; г) 

Нарачанскі; д) Налібоцкі; е) Прыпяцкі; ж) Свіцязянскі; з) Чачэрскі? 
7. Якія тыпы заказнікаў сустракаюцца сярод прыродаахоўных тэры-

торый Беларусі: 
а) геалагічныя; б) геамарфалагічныя; в) гідралагічныя; г) біялагічныя; 

д) ландшафтныя; е) біясферныя; ж) паляўнічыя; з) арніталагічныя? 
8. Якія тыпы помнікаў прыроды рэспубліканскага значэння перава-

жаюць па колькасці аб'ектаў: 
а) батанічныя; б) геалагічныя; в) гідралагічныя? 
9. У межах якой правінцыі прыродаахоўныя тэрыторыі займаюць 

найбольшую плошчу: 
а) Паазёрскай; б) Заходне-Беларускай; в) Усходне-Беларускай; г) 

Перадпалескай; д) Палескай? 
10. Да якога тыпу прыродаахоўных аб’ектаў адносіцца Белавежская 

Пушча: 
а) запаведнік; б) запаведна-паляўнічая гаспадарка; в) нацыянальны 

парк; г) ландшафтны заказнік; д) біялагічны заказнік; е) помнік 
прыроды? 

 
Тэма 9. ФІЗІКА-ГЕАГРАФІЧНАЕ РАЯНАВАННЕ (ФГР) 

 
Першае фізіка-геаграфічнае раянаванне тэрыторыі Беларусі  пра-

ведзена В. А. Дзяменцьевым. Згодна з комплексам прыродных умоў, якія 
вызначаюць геаграфічную структуру рэгіёну і накіраванасць прыродных 
працэсаў, былі вылучаны шэсць правінцый і шэсць акруг, а па геолага-
геаграфічных асаблівасцях параўнальна невялікіх тэрыторый – 40 раёнаў 
і 53 падраёны. Спрошчаны варыянт ФГР увайшоў у падручнік па 
геаграфіі Беларусі (1977), энцыклапедыю “Прырода Беларусі” (1983), з 
некаторымі змяненнямі, якія былі ўнесены В. Р. Сіняковай і В. П. Якуш-
ка, – у школьны атлас Беларусі (1998) і Нацыянальны атлас Беларусі 
(2002).  

На аснове новага навуковага матэрыялу распрацавана 
ўдакладненая схема ФГР Беларусі (Г. І. Марцынкевіч і інш., 2001), якая 
адпавядае ўведзенай Міжнароднай федэрацыяй дакументалістыкі адзінай 
дзесяцічнай сістэме фізіка-геаграфічнага раянавання сушы. Адпаведна з 
ёй тэрыторыя Беларусі поўнасцю ўваходзіць у краіну Усходне-
Еўрапейскай раўніны і ў Еўрапейскую вобласць мяшаных лясоў і 



дзеліцца на пяць правінцый, 14 акруг, 49 раёнаў. Лічбы на карце абазна-
чаюць адзінкі раянавання ў Еўрапейскай дзесяцічнай сістэме раянавання. 

Як вядучы фактар выдзялення правінцый абраны араграфічныя 
межы, якія абумоўліваюць розны генезіс рэльефу, характар клімату, гле-
бава-расліннага покрыва, накіраванасць фізіка-геаграфічных працэсаў. 
Заходне-Беларуская правінцыя ахоплівае сістэму ўзвышшаў (паўднёвая 
яе мяжа практычна супадае з ізагіпсай 200 м), Усходне-Беларуская – уз-
вышаную раўніну (з абсалютнымі адзнакамі 180−230 м), Палеская – 
нізіну (з адзнакамі ніжэй за 150 м) і Перадпалессе − пераходную 
араграфічную прыступку (150−190 м). Выключэнне складае Паазерская 
правінцыя, якая абмежавана з поўдня не араграфічным бар’ерам, а мяжой 
паазерскага ледніка. 

Межы фізіка-геаграфічных акруг абумоўлены аднаўзроставымі 
тыпамі рэльефу і іх антрапагенавымі адкладамі. Найбольш складаная 
структура акруг у Паазерскай і Палескай правінцыях (па чатыры акругі) і 
Заходне-Беларускай (тры акругі), што выклікана неаднароднасцю геола-
га-геамарфалагічнай асновы. Раёны вылучаюцца па тыпах рэльефу і ха-
рактары глебава-расліннага покрыва. Большасць з іх адпавядае 
геамарфалагічным раёнам як па межах, так і па назве. Выключэнне скла-
даюць Дзісенскі, Олаўскі і Ясельда-Слуцкі раёны, назвы якім далі рэкі. 
 

Практычная работа 
Мэта: пазнаёміцца з асаблівасцямі фізіка-геаграфічных раёнаў, 

навучыцца атрымліваць неабходную геаграфічную інфармацыю з 
тэматычных картаў, якія ўтрымліваюць якасныя і колькасныя адзнакі 
прыродных кампанентаў і складаюць фізіка-геаграфічную 
характарыстыку тэрыторыі. 
 

Матэрыялы: 
1. Нацыянальны атлас Беларусі. 
2. Атлас Рэспублікі Беларусь. 
3. Тэматычныя карты Беларусі. 
4. Схема фізіка-геаграфічнага раянавання Беларусі. 

 
Заданне  

 Карыстаючыся картамі Атласа Рэспублікі Беларусь, Нацыянальнага 
атласа Беларусі, насценнымі картамі, матэрыяламі практыкума 
выканайце комплекснае апісанне аднаго з фізіка-геаграфічных раёнаў 
(рыс. 5.1, дадат. 5). 

     



 
 

План апісання фізіка-геаграфічнага раёна 
1. Геаграфічнае становішча. Месца, якое займаемае раён на 

тэрыторыі рэспублікі, а таксама ў сістэме фізіка-геаграфічнага 
раянавання; межы. 

2. Геалагічная будова. Тэктанічная структура першага і другога 
парадкаў, глыбіня залягання крышталічнага фундамента, амплітуда 
навейшых падняццяў і хуткасць сучасных вертыкальных рухаў зямной 
кары. Магутнасць платформавага чахла, узрост дачацвярцічных парод, 
магутнасць і склад адкладаў розных стратыграфічных падраздзяленняў 
чахла. Генетычныя тыпы і ўзрост антрапагенавых адкладаў, межы 
зледзяненняў. 

3. Карысныя выкапні. Буйнейшыя радовішчы карысных выкапняў, іх 
прыстасаванасць да розных па ўзросце і паходжанні адкладаў. 

4. Рэльеф. Асноўныя морфаметрычныя асаблівасці рэльефу, 
размеркаванне вышынь, гушчыня і глыбіня эразійнага расчлянення, 
характар рачных далін. Узрост, генезіс і тыпы рэльефу, найбольш 
характэрныя яго формы, сучасныя геамарфалагічныя працэсы, месца ў 
сістэме геамарфалагічнага раянавання. 

5. Клімат. Агракліматычная вобласць, падвобласць, раён. Гадавая 
сумарная сонечная радыяцыя, гадавы радыяцыйны баланс. Найбольш 
характэрныя вятры зімой і летам, іх паўтаральнасць у працэнтах. 
Тэмпература паветра (за год, у ліпені і студзені, сярэдняя, абсалютна 
максімальная і мінімальная, гадавая амплітуда), ход ізатэрм зімой і 
летам. Працягласць вегетацыйнага (з t > 5 оС) і безмарознага (з t > 10 оС) 
перыядаў на паверхні глебы і ў паветры, сумы актыўных тэмператур 
вегетацыйнага перыяду і перыяду з тэмпературай паветра большай за 
+10 оС. Колькасць ападкаў за год, за цёплы і халодны перыяды, 
колькасць дзён з устойлівым снежным покрывам і яго вышыня, велічыня 
гідратэрмічнага каэфіцыента. Неспрыяльныя з’явы надвор’я (колькасць 
дзён з адлігай, туманам, мяцеліцай, навальніцай). 

6. Воды. Гушчыня і малюнак гідрасеткі, гідралагічны раён і басейн, 
велічыня гадавога сцёку (модуль сцёку), буйнейшыя рэкі,  тып 
жыўлення, сярэдні шматгадовы расход вады, наяўнасць каналаў. 
Буйнейшыя азёры, іх плошча, глыбіня, тып азёрных катлавін, азёрнасць 
тэрыторыі. Вадасховішчы, іх велічыня, аб’ём вады, плошча воднага 
люстэрка, тып вадасховішчаў, выкарыстанне.  

7. Глебавае покрыва. Глебава-геаграфічная правінцыя, акруга, раён. 
Структура глебавага покрыва, найбольш характэрныя тыпы глеб, 



размеркаванне іх па механічным складзе, ступені ўвільгатнення, 
падвержанасці эразійным працэсам. Узаранасць глеб у працэнтах, 
банітэт ворыва, удзельная вага асушаных зямель ад агульнай плошчы 
сельскагаспадарчых угоддзяў. 

8. Расліннасць. Структура зямельнага фонду. Лясная расліннасць, 
геабатанічная падзона і акруга, тыпы лясоў, лясістасць. Тыпы балотнай і 
лугавой расліннасці, плошчы балот і лугоў розных тыпаў, наяўнасць 
рэдкіх раслінных супольнасцей. 

9. Жывёльны свет. Зоагеаграфічны раён, найбольш характэрныя віды 
жывёл, прамысловыя і ахоўныя віды жывёл. 

10. Ландшафты. Дамінантныя роды, падроды і віды ландшафтаў. 
Месца ў схеме ландшафтнага раянавання. 

11. Ахова прыроды. Шчыльнасць забруджвання тэрыторыі 
радыёнуклідамі, экалагічныя праблемы рэгіёну. Прыродаахоўныя 
тэрыторыі: запаведнікі, нацыянальныя паркі, заказнікі, помнікі прыроды, 
іх колькасць і плошча. 

 
Пытанні для семінарскіх заняткаў. 

1. Прынцыпы фізіка-геаграфічнага раянавання Беларусі.  
2. Характарыстыка Паазерскай правінцыі Беларусі. 
3. Характарыстыка Заходне-Беларускай правінцыі Беларусі. 
4. Характарыстыка Перадпалескай правінцыі Беларусі. 
5. Характарыстыка Палескай правінцыі Беларусі. 
6. Характарыстыка Усходне-Беларускай правінцыі Беларусі. 

